
„ვინც მოითმენს, ის მოიგებს“-ალბათ გსმენიათ ეს ფრაზა. ეთანხმებით? რა საკვირველია, ცხოვრება გარკვეული საკითხებისადმი თმენას მოითხოვს, მაგრამ იქნებ ჯობდეს ბავშვებს თავიდანვე ვასწავლოთ, თუ რა უნდა მოითმინონ და არა, ზრდასრულობაში რაზე დახუჭონ თვალები და რაზე არა. იცით, რომ ხანგრძლივად თმენაში ცხოვრება სერიოზულ მავნე ზეგავლენას ახდენს ადამიანის ჯანმრთელობაზე, ფსიქიკაზე და ნევროზის ჩამოყალიბების ერთ-ერთი პირველი გამომწვევი ფაქტორია?  და თუ თმენა ანგრევს ადამიანს, მაშინ....?

„ქალბატონო თამარ, თქვენი ბილეთი დაჯავშნილია და შაბათს პარიზში იქნებით. არაჩვეულებრივი ბინა გელოდებათ ეიფელის ხედით. მეილზე მაინც გადმოგიგზავნეთ ყველაფერი. ძალიან მწყდება გული, რომ გემშვიდობებით. ხუმრობა ხომ არაა, ამდენი წელი ერთად გავატარეთ საგარეო საქმეთა სამინისტროში. მაგრამ არაუშავს მოგინახულებთ და ისედაც დროებითი განშორებით ჩვენი მეგობრობა ხომ არ სრულდება! ვიცი, რომ როგორც საქართველოს სრულუფლებიანი ელჩი, ამ მოვალეობასაც  ბრწყინვალედ გაართმევთ თავს. თქვენ ხომ საოცარი პასუხისმგებლობის გრძნობით  და შრომის მოყვარეობით ხართ დაჯილდოებული! და იქაც,  როგორც ყოველთვის მოწოდების სიმაღლეზე იქნებით.“ 
„კარგი რაა ლალიკო, გინდა ახლა გული ამიჩუყო? ისე მემშვიდობები, თითქოს სირთულეს წარმოადგენდეს ჩვენი შეხვედრა. ხან მე ჩამოვალ, ხან შენ. სულ რაღაც ოთხ საათიანი ფრენა და პარიზში ხარ. 
ისე, რომ არ მოგატყუო ცოტას ვღელავ. ახaლ გარემოსთან ადაპტაცია, უცხო ქალაქი, ახალი სამსახური, როგორ გავართმევ თავს საქმეს....არ ვიცი,  იმედი მაქვს ყველაფერს შევძლებ.“-აფორიაქებულად უპასუხა თამარმა.
„რა თქმა უნდა, ყველაფერს იდეალურად შეძლებთ. მე თქვენი მჯერა! თუ რაიმე დაგჭირდებათ, ნებისმიერ დროს ხაზზე ვიქნები. აბა, დიდ წარმატებებს გისურვებთ ახალ თანამდებობაზე!“-უპასუხა ლალიკომ და ჩაეხუტა დამშვიდობების ნიშნად თამარს.
შაბათს გამთენიისას თამარი ბორტგამცილებლის ხმამ შეაფხიზლა: „ძვირფასო მგზავრებო, ჩვენი ლაინერი იწყებს დაშვებას შარლ დე გოლის სახელობის აეროპორტში. გთხოვთ შეიკრათ უსაფრთხოების ღვედები და სავარძლები მოიყვანოთ ვერტიკალურ მდგომარეობაში.“ 
„რა უცებ გავიდა დრო, ეტყობა ღრმად ჩამეძინა. ფაქტია მშვენივრად ვიმგზავრე, თუ არ ჩავთვლით, რომ მარცხენა ხელი უმოძრაობით დაბუჟებული მაქვს ჩემს გვერდით მჯდომი უზარმაზარი მოცულობის მქონე ღიპიანი მგზავრის გამო“-ღიმილით გაიფიქრა თამარმა და საერთო წესებს დაემორჩილა. 
აეროპორტის გამოსასვლელში, ხელში ტრაფარეტით, რომელზეც სახელი და გვარი ეწერა „Tamar Abesadze” მოლოდინის რეჟიმში იდგა მაღალი, თხელი, ოდნავ შეჭაღარავებული, ელეგანტურად ჩაცმული ტიპიური ფრანგი მამაკაცი. 
თამარმა მაშინვე გეზი მისკენ აიღო და თავაზიანად მიესალმა.
« O, enchanté. Bienvenue à Paris, ravi de vous rencontrer. Je m'appelle François et je serai votre guide et je vous aiderai dans tous les détails pendant plusieurs jours.
 J'espère que nous deviendrons de bons amis ces jours-ci. » (ოჰ, კეთილი იყოს თქვენი ჩამობრძანება პარიზში, სასიამოვნოა თქვენი გაცნობა. მე ფრანსუა ვარ. ვიქნები თქენი მეგზური რამდენიმე დღით და დაგეხმარებით ყველა დეტალის გარკვევაში. იმედია ამ დღეებში კარგი მეგობრებიც გავხდებით.) მანქანა სულ ახლოსაა გაჩერებული. წამობრძანდით“-უთხრა ფრანსუამ და გეზი აეროპორტის გასასვლელისკენ აიღო.
„ვიცი, ახლა ნამგზავრი  და დაღლილი ხართ და ჩემი ყბედობის მოსმენის თავი ნამდვილად არ გაქვთ (იცინის), ჰოდა პირველ რიგში რასაც გავაკეთებ თქვენს სახლში წაგიყვანთ. გზად შემიძლია ყავა და კრუასანი შემოგთავაზოთ, თუ გნებავთ რა თქმა უნდა.“-გალექსილი საუბრობდა ფრანსუა და ბოლოს, სიცილით დასძინა: „ოოოო თქვენი სახის გამომეტყველებით თუ ვიმსჯელებთ, აშკარად ვხვდები, რომ დროა დავდუმდე!“ .
„სწორად მიხვდით. იმის გათვალისწინებით, რომ მთელი ღამე არ მძინებია, ოთხი საათი ჰაერში გავატარე და მარცხენა ხელს ჯერ კიდევ ვერ ვგრძნობ, ნამდვილად ვერანაირად ვერ აგყვებით საუბარში, თუმცა ვაფასებ და პატივს ვცემ თქვენს მშვენიერ იუმორს“ -ამოთქვა თამარმა, თვალები დახუჭა და თავი მანქანის მინას მიაყრდნო.
« D'accord, d'accord » (გასაგებია)-საყვარლად ჩაიბუტბუტა ფრანსუამ და მართლაც სახლამდე ხმა აღარ ამოუღია.
მან პარიზის ცენტრში, ერთ-ერთ ვიწრო ქუჩაზე შეაჩერა მანქანა და თამარი ფრთხილად გააღვიძა „madmoizelle Tamar, nous sommes arrives”(ქ-ნო თამარ მოვედით).
« Oh, merci beaucoup François » (დიდი მადლობა ფრანსუა) -თამარმა მანქანის კარი გამოაღო და გადავიდა. 
ფრანსუა ბარგის ატანაში მიეხმარა, ტელეფონის ნომერი დაუტოვა, უთხრა, რომ ნებისმიერ დროს შეეძლო მასთან დაერეკა და დაემშვიდობა.
თამარმა ქურთუკი გაიხადა და ბინის დათვალიერებას შეუდგა. ის სწორედ ისეთი აღმოჩნდა, როგორიც წარმოედგინა. მყუდრო, თანამედროვე და მინიმალისტურ სტილში მოწყობილი. ყვავილებით მორთული უზარმაზარი ტერასიდან ეიფელის კოშკის ნაწილი მოჩანდა, რაც კიდევ უფრო ფასეულს ხდიდა ამ ბინის მდებარეობას.
„მშვენიერია! აბა ვნახოთ, ე.ი. ეს მისაღები ოთახი! მხოლოდ რბილი ავეჯი, ჟურნალის მაგიდა, უზარმაზარი ტელევიზორი, კუთხეში ტორშერი და კედლებზე თანამედროვე ჩარჩოებში ჩასმული, ფანქრით შესრულებული მონმარტრისა და ღვთისმშობლის ტაძრის ნახატები. აქ კი  საძინებელია თავისი აბაზანითა და საგარდერობო პატარა ოთახით.  ოხ, როგორ მომწონს ეს ხის უზარმაზარი საწოლი. კომოდიც საკმაოდ ლამაზია და თან ტევადი. აი,  ტუმბოებზე მდგარი ორიგინალური სანათები კი განსაკუთრებულ სიმყუდროვეს უქმნის ამ ოთახს. სამზარეულო?  აქ დაძველების ეფექტი გამოუყენებიათ. აშკარაა, რომ ბინის მეპატრონეს, ქ-ნ ემილის შესანიშნავი გემოვნება აქვს. ეს რა არის? მაცივარზე პატარა წერილია მიკრული! „ქ-ნო თამარ, მოხარული ვიქნები, თუ თავს კომფორტულად იგრძნობთ ჩემს ბინაში. ვინაიდან თქვენი გემოვნება არ ვიცი, მაცივარში გიტოვებთ როგორც წითელ. ასევე თეთრ ფრანგულ ღვინოებს. იმედი მაქვს მოგეწონებათ. თუ რაიმე კითხვა გაგიჩნდებათ შემეხმიანეთ ნებისმიერ დროს მითითებულ ნომერზე. ჰო კიდევ, პარიზში ერთ-ერთი ცნობილი ბულანჟერია (საცხობი) თქვენგან სულ რამდენიმე მეტრშია. გირჩევთ ეწვიოთ და მერწმუნეთ ვეღარასოდეს გაუძლებთ ცდუნებას, რომ არ შეხვიდეთ.   პატივისცემით ემილი.“
“გმადლობთ საყვარელო და ყურადღებიანო ემილი! გავითვალისწინებ თქვენს რჩევას აუცილებლად! ღვინოებსაც დავაგემოვნებ და გაგიზიარებთ ჩემს მოსაზრებას! მაგრამ რატომ შეწუხდით?”-ფიქრებით გამოხატა მადლიერება თამარმა.
კარგი, ახლა ნივთებს ამოვალაგებ, შხაპს მივიღებ და გამოვიძინებ. ხვალიდან კი უფრო გავერკვევი ყველაფერში. 

აბაზანიდან გამოსულმა, თმა მსუბუქად შეიშრო, თვალებზე საძილე სათვალე მოირგო, გემრიელად გაეხვია საბანში და ღრმა ძილში გადაეშვა.

„ღმერთო, აქ საიდან გაჩნდი! არ მომეკარო გესმის? მეშინია...მეშინიააააა! ვიცი, ისევ დამარტყამ და თან გამეტებით...არაა, მიშველეთ! რა? მპირდები, რომ შეიცვლები? მერამდენედ გინდა დავიჯერო ეს ტყუილი! ადამიანები არ იცვლებიან! აი, ისევ გამისკდა ტუჩი! ცხვირიდანაც სისხლი მომდის... მტკივა! საკმარისიაააააა“-ოფლში გაწუწული, აჩქარებული სუნთქვით წამოხტა საწოლიდან თამარი. 
„სად ვარ? ნუთუ ეს სიზმარი იყო? დალახვროს ეშმაკმა! ისევ ის კოშმარი! სულ ერთი და იგივე მესიზმრება! ნუთუ არასოდეს უნდა დასრულდეს ეს ჯოჯოხეთი? ნუთუ არასოდეს უნდა მომიშუშდეს ის იარები? ნუთუ მუდამ წარსულის აჩრდილი უნდა დამდევდეს თან?“-ატირდა ნახევრად მძინარე თამარი და აკანკალებული ხელით დაეწაფა წყალს. 
მეორე დღეს, ვინაიდან კვირა იყო და თავისუფალი დრო ჰქონდა, თამარმა ფრანსუას დაურეკა და ჰკითხა, სად შეიძლებოდა ახლო-მახლო გემრიელი კრუასანი და ყავა მიერთვა.
„ოჰ, დილა მშვიდობის ქალბატონო ელჩო! როგორ გეძინათ? დღეს მეც თავისუფალი ვარ და შემიძლია კომპანიონობა გაგიწიოთ, რა თქმა უნდა თუ ნებას დამრთავთ, მით უფრო, რომ ეს ჩემთვის დიდი პატივი იქნება“-ფრანსუა ისევ ისეთი ხალისიანი და ენერგიული ჩანდა, როგორც წინა დღით. ალბათ, ასეთი იყო უბრალოდ მისი ხასიათი.
ნახევარ საათში ის უკვე ქვემოთ ელოდა თამარს. 
„Bonjour, bonjour madmoizelle Tamar, tu es superbe aujourd'hui (დილა მშვიდობის ქალბატონო თამარ. დღეს მშვენივრად გამოიყურებით.) გეტყობათ, რომ დაისვენეთ და გამოიძინეთ. მზად ხართ ჯადოსნური კრუასანისა და საოცარი ყავის დაგემოვნებისთვის?“-მხიარულად შეეკითხა ფრანსუამ თამარს.
“Bien sûr” (რა თქმა უნდა)-გაუღიმა თამარმაც და უსაფრთხოების ღვედი შეიკრა.
„თუ ნებას მომცემთ, მინდა ჩვენი დღევანდელი დღის პროგრამა გაგაცნოთ.“
„ოჰო, თან პროგრამა? მე კი მეგონა მხოლოდ საუზმეზე გამიწევდით კომპანიონობას“-კმაყოფილი სახით უთხარა თამარმა.
„მაშ ასე, ჯერ ვისაუზმებთ, შემდეგ შანზ-ელიზეზე (ელისეს მინდვრებზე) გავისეირნებთ, ღვთისმშობლის ტაძარს და  მონმარტრს მოვინახულებთ,   საღამოს კი ვივახშმებთ ოპერის გვერდით მდებარე თევზის რესტორანში. თუ თევზი არ გიყვართ, შემიძლია სხვა ადგილი შემოგთავაზოთ. აბა, რას იტყვით? თანახმა ხართ შემოთავაზებაზე?“- ჩამოარაკრაკა დღის პროგრამა ფრანსუამ და კმაყოფილი სახით გადახედა თამარს.
 „ვგრძნობ, დღეს საოცარი დღე მელოდება. უღრმესი მადლობა ფრანსუა ასეთი ყურადღებისთვის. ვფიქრობ და ეჭვი არც მეპარება, რომ პარიზში ყველაზე პირველი ახლად შეძენილი მეგობარი თქვენ გახდებით ჩემთვის.  დღეს, თქვენი წყალობით მაქსიმალურად დავიმუხტები დადებითი ემოციებით და აი ხვალიდან უკვე სერიოზულად შევუდგები ჩემს ახალ ვალდებულებებს ელჩის თანამდებობაზე. თუმცა, გპირდებით, როცა თავისუფალი დრო მექნება დაგირეკავთ და თქვენც დამირეკეთ ხოლმე. “-სრულიად გულწრფელად უთხრა თამარმა. 
იმ დღემ გეგმის მიხედვით და ბრწყინვალედ ჩაიარა. პარიზს ხომ მართლაც, რომ თავისებური ხიბლი აქვს. საღამოს ეიფელის კოშკიც აციმციმდა და ელისეს მინდვრებიც საუცხოოდ განათდა. 
ფრანსუას მიერ შერჩეული თევზის რესტორანი, რენესანსის ეპოქის ინტერიერით, საუცხოო კერძებითა და ღვინის მრავალფეროვნებით ნამდვილად ქებას იმსახურებდა. პროფესიონალი პიანისტის მიერ  შესრულებული კლასიკური ნაწარმოებები კი, კიდევ უფრო მეტ რომანტიულობას სძენდა იმ გარემოს. 
ფრანსუა გარდა ზოგადი, გლობალური და სერიოზული თემებისა, ცხოვრებისეულ საკითხებზეც საუბრობდა, თუმცა მისი პოზიტიური და მხიარული ხასიათის შტრიხი ყოველ ნაბიჯზე შეიმჩნეოდა და არავინ იცის, როგორ ახერხებდა, რომ ყოველ მნიშვნელოვან  თემას მაინც სიცილით და იუმორით ასრულებდა. თამარი ყურადღებით უსმენდა მას და ამა თუ იმ საკითხზე თავის პოზიციას სრულიად სერიოზულად აფიქსირებდა.
„ფრანსუა, შეიძლება რაღაც გკითხოთ? ჩვენ 21-ე საუკუნის ადამიანებს ხომ ძალიან სტრესულ გარემოში გვიწევს ცხოვრება და თქვენ, როგორ ახერხებთ ყველაფერში პოზიტივის დანახვას? თქვენ ამის საოცარი უნარი გაქვთ!“
„დღეს არა, თუმცა მომავალში აუცილებლად გეტყვით რაშია ამ ჯადოქრობის  საიდუმლო.“-საკმაოდ სევდიანი ხმით უპასუხა ფრანსუამ.
„კარგი, ხვალ ადრე უნდა ავდგე. ჩემი პირველი დღეა  ახალ თანამდებობაზე და მგონი აჯობებს, რომ წავიდეთ“-უთხრა თამარმა და ფრანსუამაც მაშინვე ანგარიში მოითხოვა.
სახლამდე მანქანაში ბევრი აღარ უსაუბრიათ. თითქოს მუდამ მხიარული ფრანსუაც გზაში რაღაცაზე იყო ჩაფიქრებული. მალე ვიწრო ქუჩაზეც შემოუხვიეს და თამარის საცხოვრებელიც გამოჩნდა.
« Merci beaucoup pour cette soirée François » (დიდი მადლობა ამ საღამოსთვის ფრანსუა). მართლაც საუკეთესო დღე გავატარე და საუკეთესო მეგზური აღმოჩნდი. შემდეგში, როგორც კი დატვირთულ გრაფიკს, დავაღწევ თავს, მე გაგიმასპინძლდები. აბა შეხვედრამდე მეგობარო!“-გულთბილად დაემშვიდობა თამარი და მანქანიდან გადმოვიდა.
სახლში ამოსულმა თამარმა ბინის კარი შიგნიდან ისე ჩარაზა, თითქოს მოულოდნელი სტუმრის გამოცხადების ეშინოდა. თუმცა იმდენად სასიამოვნოდ გაატარა დღე, რომ ცუდ ფიქრებს გასაქანი არ მისცა, საჩქაროდ აბაზანას მიაშურა და დასაძინებლად მოემზადა. 
„არააააააა, დამანებე თავი! მტკივა! ნუ მცემ, გესმის? პატრულს გამოვიძახებ!  რა დაგიშავე? ასე გამეტებით რატომ მირტყამ? არ გაპატიებ იცოდე არასოდეს! მძულხარ! მძულხააააააააარ! მიშველეთ! ისევ სისხლიანი ვარ! ისევ ტუჩი გამისკდა. ახლა უკვე მუცელშიც ჩამაზილა წიხლი! მტკივაააააააააა........მუცელი მტკივა! მე თუ არ მინდობ, ჩვენი შვილი მაინც შეიბრალეეეეე.....“-თამარი შეშინებული წამოხტა საწოლში. ისევ ის სიზმარი! ისევ კოშმარი, ისევ წარსული, ისევ ქვეცნობიერის გამოძახილი....როდემდე ღმერთო! მეტი აღარ შემიძლია! როდის დასრულდება ეს ჯოჯოხეთი? ხმამაღლა იყვირა თამარმა და მწარედ ატირდა. 
მეორე დღეს თამარი ადრიანად ადგა და ახალი სამსახურისთვის  სათანადოდ მოემზადა.  პარიზის ცენტრში მდებარე  ერთ-ერთ შენობაზე გადმოფრიალებულმა საქართველოს დროშამ, მასში უამრავი ემოცია ერთდროულად აღძრა. ეს იყო: სიამაყის, დიდი პასუხისმგებლობის  და მისი ცხოვრების ისტორიის ახალი გვერდის დასაწყისის განცდა.
10:00 სთ-ზე თათბირი იყო ჩანიშნული, რაც ითვალისწინებდა კოლეგების გაცნობას და სამუშაო გეგმებისა და სტრატეგიების განხილვას.
“ჩემო მეგობრებო, ძვირფასო კოლეგებო, იმედი მაქვს ჩვენი თანამშრომლობა ნაყოფიერი გამოდგება ჩვენი ქვეყნისთვის. მე ძალებს არ დავიშურებ იმისთვის, რომ ბევრ სასიკეთო საქმეს ჩაეყაროს საფუძველი, ჩემი ამ პოსტზე ყოფნის დროს. ჩვენ ერთი გუნდი ვართ და საერთო საქმე გვაერთიანებს. ეს არის საქართველოსა და საფრანგეთს შორის გადებული ხიდის და ურთიერთობების გამყარება, იქნება ეს კულტურული, საგანმანათლებლო თუ ეკონომიკური განხრით. 
გთხოვთ ერთად განვიხილოთ მნიშვნელოვანი საკითხები და ერთად მივიღოთ სწორი გადაწყვეტილება. ნებისმიერ საკითხზე, შეგიძლიათ კითხვით მომმართოთ. 
დიდი მადლობა ყურადღებისთვის. თათბირი დასრულებულია და ახლა ყველა შევუდგეთ ჩვენს საქმეებს.“-სიტყვით მიმართა თამარმა კოლეგებს.
„ქალბატონო თამარ, თქვენს სახელზე მოსაწვევია. პარასკევს საღამოს ოპერაში ხართ დაპატიჟებული სიმფონიური ორკესტრის კონცერტზე, რის შემდეგაც გაიმართება დიპლომატიური კორპუსისთვის გალა ვახშამი“-მიაწოდა მდივანმა ინფორმაცია.   
„ოღონდ სიმფონიური ორკესტრი არა! ღმერთო როგორ მძულს, როგორ არ მინდა წასვლა, მაგრამ პირველივე დაპატიჟებაზე როგორ ვთქვა უარი? რაც არის არის.... არ მინდა, არ შემიძლია, მაგრამ არსებობს „უნდა“, ჰოდა „უნდა“ წავიდე“-მძიმედ ამოიოხრა თამარმა. 
ახალი სამუშაო კვირის რამდენიმე დღემ უცებ და საინტერესოდ განვლო. ხუთშაბათს საღამოს თამარს ხასიათი შეეცვალა. რაღაცნაირად დაძაბული ჩანდა. თავადაც იცოდა, რომ ეს მოახლოებული კონცერტის ბრალი იყო. ზუსტად გრძნობდა, რომ შესრულებული ნაწარმოებები ძველ იარებს სათითაოდ დაუხსნიდა და იმ ფიზიკურ ტკივილსაც  ახლიდან გაახსენებდა. ჰო, საკმაოდ დიდი დრო იყო იმ ამბებიდან გასული, მაგრამ სულიერი იარების მოსაშუშებლად კაცმა არ იცის, ვის რა დრო ესაჭიროება. ერთადერთი, ვინც თამარის ხასიათზე მოყვანას შეძლებდა ეს მუდამ ხალისიანი ფრანსუა იყო. ან იქნებ ისიც თავის წილ დიდ დარდს დაატარებდა გულით და უბრალოდ ეს იმიჯი ჰქონდა მორგებული? ვინ იცის..... გინდა ფრანგი იყოს, გინდა ინგლისელი, გინდა ქართველი ან ამერიკელი, რა მნიშვნელობა აქვს? ადამიანი ადამიანია და ყველას თავისი ცხოვრების ჯვარი აქვს სატარებელი, ზოგს დიდი და ზოგს შედარებით პატარა....
„Bonne soirée mon ami, comment vas-tu? (საღამო მშვიდობის მეგობარო, როგორ ხარ?) თუ გცალია, წითელ ღვინოზე გპატიჟებ, ცოტა საუბარი მჭირდება და გამიხარდება თუ მოხვალ.“-ფრანსუას ტელეფონით შეეხმიანა თამარი.
„მე ახლა გამოვედი სამსახურიდან, დღეს გვიანობამდე შემოვრჩი და რაკი ასეა, მაშინ პირდაპირ შენთან წამოვალ. ოოო მე ვიცი, რაც მოუხდება ღვინოს, ჰოდა ფრანგული ყველის ასორტით და ბაგეტებით მოგადგები.“ -თავისებური ლაღი საუბრის მანერით დაეთანხმა მისვლაზე ფრანსუა.
„ღმერთო როგორი ადამიანია, ნეტა მე თუ გავხდები ოდესმე ასეთი და სამუდამოდ დავივიწყებ ჩემი ცხოვრების იმ კონკრეტულ ეპიზოდს? ცხოვრება წიგნი, რომ იყოს იმ გვერდებს ამოვხევდი და აგიზგიზებულ ბუხარში შევყრიდი, რათა ფერფლად გცეულიყო და შემდეგ იმ ფერფლსაც ქარს გავატანდი, რომ ბუხარი არ დაებინძურებინა.“-გაიფიქრა თამარმა.
ერთი საათიც არ იქნებოდა გასული, რომ კარზე ზარის ხმა გაისმა. ფრანსუა ხელში დიდი ქაღალდის პარკით იდგა, საიდანაც მადის აღმძვრელი სუნი ამოდიოდა.
„Merci beaucoup d'être venu“ (დიდი მადლობა, რომ მოხვედი). ვიცოდი, რომ შენ ნამდვილი მეგობარი გამოდგებოდი“-თბილად შეეგება თამარი.
თამარმა ხის დაფაზე დაალაგა ფრანგული, სხვადასხვა დასახელების ყველი, ბაგეტებიც ამოალაგა, ირიბულად დაჭრა პატარა ნაჭრებად და ღვინისთვის ორი ბოკალი გამოიღო. ხომ თითქოს არაფერი, მაგრამ ისეთი გემრიელი იყო ყველის, ბაგეტისა და ღვინის კომბინაცია, რომ იმ მომენტში ფეშენებელური რესტორნის ძვირად ღირებულ  კერძებსაც კი სჯობდა. 
„Madame l'Ambassadrice (ქალბატონო ელჩო), ახლა მიამბეთ რამ დაგამწუხრათ და რატომ მოიწყინეთ სიყვარულის ქალაქში? ვინმემ ხომ არ გაწყენინათ? თუ ასეა, მზად ვარ დუელში გამოვიწვიო! კარგი, ხუმრობა იქით იყოს და რა დაგემართა? მგონი შემიძლია შენობით მოგმართო ხომ? 
იცი? მიუხედავად იმისა, რომ საკმაოდ ლამაზი, ახალგაზრდა, წარმატებული და განათლებული ქალი ხარ, შენს თვალებში დიდ სევდას ვხედავ. მე არ ვიცი, შენ რა გადაგხდა თავს, მაგრამ მგონია რომ ეს გადაუმუშავებელი ტრავმების ბრალია და შენ ეს ძალიან გთრგუნავს. იქნებ ვცდები?“-ფრანსუამ კითხვისას თვალებში ჩახედა თამარს.
„არა, არ ცდები, მაგრამ ახლა არ მინდა ამაზე საუბარი. ალბათ, არც არასოდეს ვიქნები მზად, რომ გავიხსენო და ხმამღლა ამოვთქვა ყველაფერი. 
„მისმინე თამარ! შენ არ იცი ჩემი ცხოვრება, რა გამოვიარე ან რა გადავიტანე. ყველას ჩვენი ტკივილი გვაქვს, თუმცა აგრეთვე გვაქვს არჩევანი გავაგრძელოთ ცხოვრება ან დავასრულოთ იმ მტკივნეულ საფეხურზე და შემდგომ უბრალოდ ვიარსებოთ. მე გავაკეთე ჩემი არჩევანი და  ცხოვრება გავაგრძელე, თუმცა ალბათ სხვა გზაც არ მქონდა. ჩემი მეუღლე ხუთი წლის წინ კიბოთი გარდაიცვალა. ის სულ ახალგაზრდა იყო. ცხოვრება უყვარდა. მან მე ქალიშვილი მაჩუქა, მაგრამ თავად მის გაზრდას ვერ მოესწრო. ფრანსუაზა მხოლოდ ორი წლის იყო,  როდესაც ის გარდაიცვალა. ჩვენ ბედნიერი ოჯახი გვქონდა. უზომოდ მიყვარდა  ლორა, მაგრამ..... ახლა ის აღარაა და მე უნდა ვიცოცხლო ჩემი შვილისთვის. მე მისთვის ვსწავლობ ახლიდან ბედნიერებას, სიხარულს. რა გგონია, რა გადავიტანე, როდესაც ლორა წავიდა და დავრჩი ორი წლის ბავშვთან ერთად მარტო, მაგრამ მას ახლა მხოლოდ მე ვყავარ და მან არ უნდა ნახოს ჩემი ცრემლიანი თვალები, ჩემი დადარდიანებული სახე. მან რა დააშავა?-არაფერი! უბრალოდ დარჩა ორი წლის ბავშვი დედის გარეშე. ახლა მისთვის დედაც მე ვარ და მამაც! გესმის თამარ? ასე, რომ ყველას ჩვენი ტკივილი გვაქვს ამ ცხოვრებაში და თუ ოდესმე მოგინდება გულის გადაშლა, მე მზად ვარ მოგისმინო“-ფრანსუას თვალზე ცრემლი ჩამოუგორდა.
„მაპატიე, ბოდიშს გიხდი! მე ხომ არ ვიცოდი, რომ.....“-ჩუმად წარმოთქვა თამარმა. „კარგი, გპირდები, რომ ერთ დღეს აუცილებად გიამბობ ყველაფერს.“
„კარგი, საკმარისია ცრემლები! ერთი იდეა მაქვს! თუ სურვილი გექნება, მე, შენ და ფრანსუაზა შაბათს დისნეილენდში წავიდეთ. აბა რას იტყვი? გგონია იქ ჩვენ ვერ გავერთობით? თან ჩემს პრინცესასაც გაგაცნობ. იცი რა თბილი ვინმეა? ის ჩემზე მეტად გაგართობს ნახავ!“-ფრანსუა ისეთი თბილი გამომეტყველებით საუბრობდა, რომ უბრალოდ შეუძლებელი იყო უარის თქმა.
„ეს ხომ მშვენიერი იქნება! ე.ი. ზეგ ხომ?“-გაუბრწყინდა თვალები თამარს.
„ჰო ზეგ! თამარ მაპატიე დიდი ხანი ვერ შევყოვნდები. ახლა უნდა წავიდე. ფრანსუაზა მელოდება, უჩემოდ არ იძინებს. ხომ გესმის?....“-წამოდგა ფრანსუა და წასავლელად მოემზადა.
„კი, კი რა საკვირველია. პირიქით დიდი მადლობა დრო, რომ გამონახე ჩემთვის და მოხვედი. ზეგ შევხვდებით.“-კარებამდე მიაცილა თამარმა.
„საბრალო ლორა! არა, ამას არ მოველოდი, ისე რამდენი ადამიანიცაა, იმდენი ისტორიაა. რა სამწუხაროა ის, რაც ფრანსუამ მიამბო...რატომ ღმერთო? რატომ ასე ახალგაზრდა?....სადაა პასუხი?“-გაიფიქრა თამარმა და ბოკალში დარჩენილი წითელი ღვინო მოსვა.
შაბათს  ფრანსუამ და მისმა ქალიშვილმა დილით ადრიანად   მიაკითხეს თამარს.
„გაიცანი ფრან, ეს ქალბატონი თამარია. თამარ ეს კი ჩემი ფრანსუაზაა, რომელსაც მამიკო მოფერებით ფრანს ეძახის“-წარუდგინა ფრანსუამ ქალბატონები ერთმანეთს.
ბავშვმა მორიდებულად გაიღიმა და ისე მიესალმა თამარს, თითქოს სხვა გზა არ ჰქონდა. 
„ოოო, ასეც ვიცოდი ფრანსუა, რომ ნამდვილი მზეთუნახავი იქნებოდა შენი გოგონა. მას მართლაც ზღაპრული გარეგნობა აქვს!“-თბილად გაუღიმა თამარმა ფრანს და თავზე ხელი გადაუსვა.
ამ სიტყვების გაგონებისას, ბავშვს თვალები გაუბრწყინდა, მამას მიუბრუნდა და ჩუმად ჰკითხა: „მამიკო, მე მართლა მზეთუნახავი ვარ?“
„რა თქმა უნდა, ჩემო პატარავ! მაშ ასე, მზად ხართ ქალბატონებო დისნეის ზღაპრულ სამყაროში სამოგზაუროდ?“-შესძახა ფრანსუამ. 
„რა თქმა უნდა!“- ერთხმად წამოიძახეს ფრამ და თამარმა და ფრანსუამაც დაძრა ავტომობილი.
ის დღე პირველივე წუთიდან მართლაც ზღაპარს ჰგავდა. ოჰ, რამდენი იხალისეს, რამდენი იცინეს. ერთ ატრაქციონს მეორე ანაცვლებდა, მეორეს კი მესამე...ფრანსუაზა აღფრთოვანებული ტიტინებდა. თავზე მიკი მაუსის აბადოკი ეკეთა და მამას ფიფქიას კაბის ყიდვას სთხოვდა. თამარს ისე ეხუტებოდა, თითქოს დიდი ხნის ნაცნობები იყვნენ. ციოდა, მაგრამ ნაყინი უნდოდა, დაიღალა, მაგრამ სახლში დაბრუნება მაინც არ სურდა.
“Mademoiselle Tamar, viendras-tu nous rendre visite? (ქალბატონო თამარ, ჩვენთან მოხვალთ? - ბავშვური გულწრფელობით ჰკითხა პატარა ფრანსუაზამ თამარს. 
“Bien sûr, je viendrai” (რა თქმა უნდა, მოვალ)-უპასუხა ღიმილით თამარმა.
ბოლოს, როდესაც დისნეილენდში დღე სხვადასხვა ზღაპრის პერსონაჟების გამოსვლით დასრულდა, სამივეს ემოციებით უბრწყინავდა თვალები და ეს ის მომენტი იყო, როდესაც ფიქრობ, რომ ცხოვრება მშვენიერია. ჰო მშვენიერია, მაგრამ იცი, რომ სულ მალე ეს ზღაპარიც დასრულდება და  დაუბრუნდები რეალობას და ყველაფერი ძველებურად გაგრძელდება.
მეორე დღიდან მართლაც ყველაფერი ძველებურად გაგრძელდებოდა, რომ არა ერთი სატელეფონო ზარი საემიგრაციო სამსახურიდან.
„ქალბატონო თამარ, უკაცრავად რომ გაწუხებთ, მაგრამ თქვენი დახმარება გვჭირდება! „Saint-Louis Hospital”-იდან დაგვიკავშირდნენ და გვაცნობეს,  რომ სავარაუდოდ არალეგალი, ქართველი პაციენტია შეყვანილი ნარკოტიკის ზედოზირებით უგონო მდგომარეობაში.  მკურნალობის დასაწყებად თანხაა საჭირო, თორემ შეიძლება გულმა ვერ გაუძლოს და დაიღუპოს. როგორ მოვიქცეთ?“-აჩქარებული ხმით საუბრობდა საემიგრაციო განყოფილების თანამშრომელი.
„დამშვიდდი ელენე! ნუ ნერვიულობ, ყველაფერს მოვაგვარებთ! პირველ რიგში მითხარი მისი სახელი და გვარი თუ არის ცნობილი.  ვეცდები რამე მოვახერხო“-მშვიდად უპასუხა თამარმა.
„დიახ, პასპორტი თან ჰქონდა საბედნიეროდ. არჩილ ვაშაყმაძე, 50 წლის, დაბადებული თბილისში. მეტი არაფერი ვიცი მის შესახებ“-აღელვებული საუბრობდა ელენე.
„არჩილ ვაშაყმაძე? 50 წლის? დარწმუნებული ხარ? რამე ხომ არ გეშლება?“-ჰკითხა თამარმა.
„არა, არაფერი მეშლება, ზუსტად ასე წერია მისი სახელი და გვარი. რა მიზნით იმყოფება პარიზში არ ვიცი“-უთხრა ელენემ.
„კარგი ელენე , მაცადე ორი წუთი დავფიქრდე და დაგიკავშირდები.“-თამარს იმ მომენტში გონებაში ყველაფერი აერია. რა? არჩილი? ამდენი წლების მერე, კვლავ ის? თან სად.... პარიზის საავადმყოფოში? უგონო მდგომარეობაში? ნარკოტიკის ზედოზირება? რატომ? ღმერთო ახლა რა ვქნა? რატომ დავდექი ასეთი გამოცდის წინაშე? დავეხმარო? იმსახურებს? -არა, ის არაფერს იმსახურებს ჩემგან! და რამე რომ დაემართოს? მერე? ეს ხომ მთელი ცხოვრება არ მომასვენებს! ე. ი. სასიკვდილოდ ვიმეტებ? არა! მე ხომ ასეთი არ ვარ! მე ხომ მისნაირი არ ვარ!
„ახლა ნამდვილად გავგიჟდები“-ღრმად ჩაისუნთქა თამარმა და სავრძლის საზურგეზე გადაწვა ძალამიხდილი. ვიცი, ვისაც უნდა ვკითხო, თუ როგორ მოვიქცე.
„ფრანსუა, სასწრაფოდ მჭირდება შენი დახმარება, რჩევა და გვერდში დგომა! მგონი დადგა დრო, როცა ყველაფერი უნდა გიამბო. გთხოვ დამეხმარე“-ასეთი სასოწარკვეთილი თამარის ხმა ფრანსუას არასოდეს გაუგონია.
„რა დაგემართა? კარგად ხარ? ორ საათში შემიძლია გამოგიარო. დამშვიდდი! ვატყობ, რომ ძალიან ხარ აღელვებული. ყველაფერს მოვაგვარებთ. დამელოდე გესმის?“ -ანერვიულდა ფრანსუაც.
„არა, ორი საათი შეიძლება ძალიან გვიანი იყოს გესმის? ადამიანის სიცოცხლეს ეხება საქმე და მე არ ვიცი როგორ მოვიქცე! გთხოვ უკვე წამოდი!“-თამარს ხმა უკანკალებდა.
„კარგი, გამოვდივარ დამშვიდდი! რამდენიმე წუთში მანდ ვიქნები“-დაამშვიდა ფრანსუამ.
თამარი მას ქვემოთ დახვდა, რადგან დრო არ ითმენდა.
„გამაგებინებ რა მოხდა?“-აღშფოთებული ჩანდა ფრანსუა. 
„Saint-Louis Hospital”-ში წავიდეთ და მერე გიამბობ ყველაფერს, აჩქარებული ხმით უპასუხა თამარმა.
საავადმყოფოში მისვლისთანავე გაარკვიეს სად იწვა პაციენტი. მესამე სართულზე სწრაფად აირბინეს და პალატის გარედან, ოდნავ შეღებული ჟალუზებიდან დაინახეს აპარატზე მიერთებული უსუსურად ქცეული ადამიანი. ადამიანი, რომელიც დღესაც ღამის კოშმარებში ესიზმრებოდა თამარს და შიშის ზარს სცემდა.
„თამარ ვინაა ეს კაცი? შენ აშკარად მას კარგად იცნობ ხომ?“-დაბალი ხმით ჰკითხა ფრანსუამ. 
თამარი სწრაფად შემობრუნდა, კედელს მიეყრდნო და თვალებიდან ცრემლები წამოსცვივდა. თითქოს იმ რამდენიმე წამში, ერთიანად  გაიელვა კადრებად წარსულის ყველა ტკივილმა.
„ის? ის ჩემი ყოფილი ქმარია. ის, ახლანდელ კოშმარულ სიზმრებად ქცეული ჩემი წარსულია, ის ღრმა იარაა, რომელიც წლებმა ვერ მოაშუშა, ის? ის ჩემი წყევლა და დასახიჩრებული ახალგაზრდობაა! ის არდაბადებული ბავშვის მკვლელია! ჰოდა ახლა მისი სიცოცხლე ჩემს ხელშია! გესმის რა რთული ამოცანის წინაშე ვდგავარ? თავადაც ვიცი, რომ ის ჩემგან არაფრის ღირსია, მაგრამ რომ დაიღუპოს, ხომ გამოვა, რომ მე ამას ხელი შევუწყე და მერე როგორ ვიცხოვრო? ფრანსუა როგორ მოვიქცე? გთხოვ მითხარი რამე.“
„თამარ ეს როგორ მოხდა? არა, არ იფიქრო, რომ განგიკითხავ ან რა უფლება მაქვს, მაგრამ შენნაირი ქალის მოხიბვლა როგორ მოახერხა ასეთმა ნაძირალამ?“
მე მაშინ....

თავი 2

მე მაშინ 19 წლის სტუდენტი ვიყავი. უნივერსიტეტში ვსწავლობდი საერთაშორისო ურთიერთობებზე. თავიდანვე დიპლომატობა მინდოდა, თუმცა პარალელურად ძალიან მიზიდავდა ხელოვნება და ამიტომ მეგობრებთან ერთად აქტიურად დავდიოდი ხან სპექტაკლებზე და ხან კონცერტებზე. 
სწორედ სიმფონიური ორკესტრის მიერ გამართული ერთ-ერთი კონცერტი, გახდა ჩემი ცხოვრების ისტორიის შემადგენელი ნაწილი. ჩვენი აღფრთოვანება ერთმა ახალგაზრდა მევიოლინემ გამოიწვია. 
„რა საოცრად შეასრულა არა?“
„თან რა გრძნობით?“
„უფფფ, მართლა მაგარი იყო“
„მე პიანისტიც ძალიან მომეწონა აკომპანიმენტს, რომ უკეთებდა.“
(განვიხილავდით კონცერტს მეგობრები)
„არა, ჩემი ამ საღამოს ფავორიტი მხოლოდ მევიოლინეა, ჰოდა დაველოდები და ავტოგრაფს გამოვართმევ“-გამოვუცხადე ჩემს მეგობრებს.
„ოოო, აბა შენ იცი. თან ისიც გაარკვიე ცოლიანია თუ არა“-მეხუმრებოდნენ გოგოები.
„ახლა ეგ როგორღა გავარკვიო, ხომ არ ვეტაკები და ვკითხავ?“-ვიცინოდი მეც.
მეგობრებმა  ხათრი ვერ გამიტეხეს და დაელოდნენ მუსიკოსების გამოსვლას. მევიოლინეს დანახვაზე ქირქილი ატეხეს: „აი გამოვიდა! მიდი თამარ დროზე, რაღას ელოდები.“
მე მორიდებულად მივუახლოვდი. „გამარჯობათ, შეიძლება ავტოგრაფი გთხოვოთ? აღფრთოვანებულები დავრჩით თქვენი შესრულებით.“
„რა საკვირველია, სიამოვნებით. თქვენი სახელი?“
„მეეეე თამარი მქვია.“
„მე კი არჩილი. ჩემთვის დიდი პატივია თქვენნაირი ლამაზი ქალიშვილისთვის ავტოგრაფის მიცემა.“
„დიდი მადლობა“-ვუთხრი და ისეთი აჟიტირებული ვიყავი, რომ შემეშინდა ჩემი გულიცემა არ გაეგო.
„გოგო რას გეუბნებოდა? რაღაც შეყოვნდი. ჰა, ჩქარა, მოგვიყევი“-აჩოჩქოლდნენ მეგობრები.
„ის ისეთი საყვარელია და არჩილი ჰქვია.“
„გოგო მაგის გვარის გაგებას რა უნდა, ჰოდა „დავსერჩოთ“ ახლა  ფეისბუქზე და გავარკვევთ ცოლიანია თუ არა. ხო იცი ფეისბუქი ყველას და ყველაფერს როგორ შიფრავს. თუ არაა ცოლიანი გაუგზავნე მეგობრობა რა გენაღვლება.“-დამაკვალიანა ერთ-ერთმა.
„ჰო, რატომაც არა“-აყვნენ დანარჩენები.
იმ საღამოსვე სამეგობრობომ არჩილზე სრული დოსიე შეადგინა.   სავარაუდოდ ცოლ-შვილი  არ ჰყავდა და დროის უმეტეს ნაწილს გასტროლებზე ატარებდა.
მე მას მეგობრობა გვაუგზავნე და წუთში ცხრაასჯერ ვამოწმებდი დაეთანხმა თუ არა. მთელი ღამე მასზე ოცნებებში გავატარე. ხან რა წარმოვიდგინე, ხან რა და გამთენიისკენ ჩამეძინა. 9 საათზე მაღვიძარას განწირული ხმა ხელის ნელი მოძრაობით ჩავახშე. ძლივს გამოვიფხიზლე თავი და ძალდატანებით წამოვდექი. 10-ზე ლექცია მეწყებოდა და უნდა მომესწრო მისვლა. ისევე,  როგორც თითქმის  უკვე ყველა, მეც ახალ გაღვიძებულზე პირველი, რაც გავაკეთე ფეისბუქი გავხსენი და არჩილის მეგობრობაზე თანხმობა დავინახე. „აი ესაა ბედნიერი დღის ბედნიერი დასაწყისი, რა მაგარიააააა, yesssss”-ვიყვირე და წამიერად ისე გამოვფხიზლდი, რომ საერთოდ აღარ მახსოვდა გამოუძინებელი რომ ვიყავი.
„ახლა რა ვქნა? მივწერო? არა, რა სისულელეა! რა უნდა მივწერო ან რა უნდა ვუთხრა? ნეტა ვახსოვარ ვინ ვარ? არა, ვერაფერს მივწერ....არ შემიძლია....რა იქნება თვითონ რომ მომწეროს? ალბათ გავგიჟდები სიხარულით!“
საღამოს მეგობრები ერთ-ერთის სახლში შევიკრიბეთ. ვინაიდან გამოცდები კარს იყო მომდგარი, კონსპექტებს ვახარისხებდით და რა თქმა უნდა პარალელურად პირად თემებსაც განვიხილავდით. ამ დროს ჩემს ტელეფონზე მესინჯერის ხმა გაისმა.
„არ არსებობს, ვაიმეეეეე მომწერა გოგოებო...ახლა რა ვქნა?“-წამოვიყვირე.
„ვინ მოგწერა? რა მოგწერა? გაგვაგებინე! რას დახტიხარ გოგო გააფრინე?“-აჩოჩქოლდნენ მეგობრები.
„არჩილმა, არჩილმა მომწერა...“
„ეეეეე, რა მაგარია! რაო რას გწერს პაგანინი?“
მე ხმამაღლა დავიწყო კითხვა:
„საღამო მშვიდობის თამარ. სიმართლე გითხრა, გამიხარდა მეგობრობა რომ გამომიგზავნე. როგორ შემეძლო არ დავთანხმებოდი შენისთანა ლამაზ გოგოს. ზეგ ესპანეთში მივემგზავრებით გასტროლზე, ათ დღეში დავბრუნდებით და თუ სურვილი გექნება მინდა უკეთ გავიცნოთ ერთმანეთი და სადილზე დაგპატიჟო. წინააღმდეგი ხომ არ იქნები?“
„პაგანინი კი არა, მითხარით ახლა რა ვუპასუხო. ხომ არ მივწერ ეგრევე კი, კი გადავირიე სიხარულით და მოვრბივარ-თქო? კაი მაცადეთ ორი წუთი, რომ დავალაგო აზრები. ე.ი.....“-მე ჭერს მივაპყარი თვალები, ტუჩი მოვიკვნიტე და პასუხის წერას შევუდექი:
„წარმატებას გისურვებთ. მჯერა იქაც უამრავ აპლოდისმენტებს დაიმსახურებთ. სადილზე დაპატიჟებასთან დაკავშირებით ჯერ ვერაფერს გეტყვით, რადგან გამოცდები მეწყება და მთელი თვე ინტენსიური მეცადინეობა მომიწევს.“
სამეგობრომ მესიჯი გადაიკითხა და დადებითი შეფასების შემდეგ, მე გაგზავნის ღილაკს დავაჭირე თითი.
ორი კვირის განმავლობაში, გაფაციცებით ვადევნებდი თვალყურს არჩილის ფეისბუქს. ფოტოეს მხოლოდ „ვულაიქებდი“ და კომენტარებისგან თავს ვიკავებდი. მამაკაცთან ურთიერთობის არანაირი გამოცდილება არ მქონდა. ერთხანს კი ვეპრანჭებოდი ჩემ კლასელ თემოს, მაგრამ ეს უბრალოდ ბავშვური გატაცება იყო და სხვა არაფერი. აი ახლა კი, 19 წლის ასაკში პირველად შევიგრძენი ასეთი ეიფორია. 
აი კიდევ ერთი მესიჯი მისგან:
„გამარჯობა თამარ, როგორ ხარ? დაგეწყო გამოცდები? არ დაიჯერებ, მაგრამ ერთი სული მაქვს ჩამოვიდე და უფრო ახლოს გაგიცნო. ხვალ ვბრუნდებით. საახალწლოდ გაიმართება ჩვენი კონცერტი და თუ სურვილი გექნება დაგპატიჟებ შენს მეგობრებთან ერთად. საიდუმლოდ გეტყვი, რომ ჩემ სოლო პარტიას შენ მოგიძღვნი. „
„რაა? სოლო პარტიას მეეეე? ეს ხომ დაუჯერებელია. ეს ბედნიერება მე მხვდა წილად?  არ მჯერა, რომ ეს ჩემს თავს ხდება...“- ბედნიერებისგან საწოლში შევკუნტრუშდი და  ჩემი საყვარელი  სათამაშო, ღუნღულა დათუნია ჩავიხუტე გულში და პასუხის წერას შევუდექი:
„გამარჯობათ არჩილ. დიახ გამოცდები დაგვეწყო და ვეღარაფრისთვის ვიცლით, თუმცა სიამოვნებით მივიღებ დაპატიჟებას თქვენს კონცერტზე. თუ წინასწარ მეცოდინება რა რიცხვში გაქვთ, აუცილებლად გავითვალისწინებ. დიდი მადლობა და დროებით.“
„მგონი საკმარისია, რაც მივწერე. მეტი რაღა უნდა მეთქვა? უფ, რომ იცოდეს როგორ ველოდები მასთან შეხვედრას....კარგი, დამშვიდდი თამარ და არ აცანცარდე. არ უნდა შეგეტყოს არაფერი!“-დავაკვალიანე საკუთარი თავი და საძილედ მოვემართე.
რამოდენიმე დღეში არჩილმა შამატყობინა, რომ კონცერტი 25 დეკემბერს, ოპერისა და ბალეტის თეატრში გაიმართებოდა. თბილისში წინა საახალწლო ქაოსი შეინიშნებოდა. ქუჩებიც საახალწლო დეკორაციებით იყო მორთული და ეს განწყობა კიდევ უფრო ამძაფრებდა ჩემ შეგრძნებებს.
„ე.ი. ჩვენი პაგანინი აღარ ხუმრობს ხო იცი? რა გინდა შენი ხათრით ჩვენც ამოვყობთ თავს ამ კონცერტზე. ძალიანაც კარგი! და კონცერტის მერე, ნეტა თუ შემოგთავაზებს გასეირნებას? მოკლედ დაველოდოთ და ნუ გავუსწრებთ მოვლენებს.“-ერთ ამბავში იყვნენ მეგობრები.
25 დეკემბერს თბილისში პირველი თოვლი მოვიდა. გადათეთრებული რუსთაველის გამზირი, მსხვილი თოვლის ფანტელები, პატარძალივით მორთული ქალაქი, პირველი სიყვარული, პირადად ჩემთვის მოძღვნილი სოლო პარტია, პირველი გასეირნება და პირველი ვახშამი ერთად. ამაზე მეტ რომანტიკაზე ვერც იოცნებებდა 19 წლის გოგო. მაშინ ხომ ყველაფერი ზღაპრულად და არაჩვეულებრივად მეჩვენებოდა.
ის ისეთი გალანტური, ისეთი კულტურული და ისეთი თბილი იყო, რომ თავი მის გვერდით მართლაც ერთადერთი და განუმეორებელი მეგონა.
იმ დღის მერე, ჩვენმა შეხვედრებმა ინტენსიური სახე მიიღო. ხან ბეთანიაში ავდიოდით საგუნდაოდ, ხან ძველ თბილისში დავხეტიალობდით, ბევრს ვიცინოდით და ამა თუ იმ საკითხებზე ვმსჯელობდით. მიუხედავად ჩვენი 11 წლიანი ასაკობრივი სხვაობისა, თითქოს ერთი ჭკუისანი ვიყვით. მთელი გულით გვიხაროდა ტირში მოგებული რბილი სათამაშო, რომელიც რა საკვირველია მე მრჩებოდა კიდევ ერთი შესანიშნავი დღის გასახსებლად. 
ერთმანეთზე არც თუ ისე ბევრი ვიცოდით. არჩილმა იცოდა, რომ ჩემი ოჯახი რაიონში ცხოვრობდა, ხოლო მე ვიცოდი, რომ არჩილის დედ-მამა დაშორებულები იყვნენ და რომ ზოგადად ეს თემა მას ძალიან ძაბავდა. რა იყო მშობლების განქორწინების მიზეზი, ეს თითქოს ტაბუდადებული თემა იყო და მე არ ვაპირებდი ამ საკითხზე სიღრმისეულ ჩაძიებას. რა საკვირველია ვერც ჩავეძიებოდი. იმ მომენტში დიდად არც მაინტერესებდა. ჩემთვის ხომ მთავარი არჩილი იყო. ჰო არჩილი, როგორ შეყვარებულზეც სულ ვოცნებობდი, რომ მყოლოდა: მაღალი, თხელი, ჩალისფერ თმიანი, დიდი ლურჯი თვალებით, დახვეწილი, ელეგანტური და მოსიყვარულე. მე ის უზომოდ შემიყვარდა და მისგანაც იგივეს ვგრძნობდი.

იცი ფრანსუა, შეიძლება ახლა შენთვის რაღაცეები გაუგებარი იყოს, რადგან არსებობს კულტურალური სხვაობები ერებს შორის და ამიტომ ვეცდები დეტალები აგიხსნა. 
ზოგადად საქართველო ძალიან ტრადიციული ქვეყანა იყო და არის ახლაც, თუმცა 20 წელი ცოტა ხომ არაა და დროსთან ერთად, გარკვეული საკითხების მიმართ დამოკიდებულებები უკვე შეიცვალა. მაშინ მამასთვის სრულიად გაუგებარი და წარმოუდგენელი იქნებოდა, მე და არჩილს წლობით, რომ გაგვეგრძელებინა არაოფიციალური ურთიერთობა, ერთმანეთის უკეთ გაცნობის მიზნით. ეს მის მორალს ეწინააღმდეგებოდა და როგორც კი შეიტყო მასზე, მოითხოვა მისი გაცნობა.

შობა ახლოვდებოდა და მე ოჯახის მოსანახულებლად წავედი რაიონში, თუმცა ერთი სული მქონდა, როდის დავბრუნდებოდი უკან და ისევ შევხვდებოდი ჩემს რჩეულს. 
„როგორც იქნა ჩამოხვედი! მოგვენატრე დედიკო. კი ვიცით, მაგრამ მაინც მოგვიყევი დაწვრილებით რას შვრები, როგორ ცხოვრობ ჩვენგან შორს. ხომ არ გიჭირს დედი? მამაშენი სულ განცდებშია, ვინმე გარეწარი არ გადაეკიდოს ჩვენს ნაფოფინებ გოგოსო. ხო იცი მისი ხასიათი. სწავლის მხრივ რა ხდება?...“- სწრაფად მაყრიდა  კითხვებს დედა.
„მე კარგად ვარ დედა. სწავლის მხრივ არანაირი პრობლემა არაა. უმაღლეს ქულებზე დავხურე სემესტრი. აი პირადში კი.....დედა შეყვარებული ვარ. ასეთი გრძნობა პირველად მეწვია ცხოვრებაში. დიდი ხანი არაა, რაც ერთმანეთს ვიცნობთ, მაგრამ ვხვდები, რომ მე ის მიყვარს და მასაც ვუყვარვარ.“-გამოვუტყდი დედას.
„დედა, ჩემი სიკვდილი! თხოვდები და ჩვენ არაფერი ვიცით? ვინ არის? წესიერია? ნარკომანი ან მოთამაშე ხო არ არის? რა ოჯახიდანაა? რას წარმოადგენს? რამდენი წლისაა? რას საქმიანობს? სად გაიცანი? -აქაქანდა დედა.
„დამშვიდდი დედა, არც ნარკომანია, არც მოთამაშე. მუსიკოსია, მევიოლინე და ჯერ გათხოვებას არ ვაპირებ!“-ვუპასუხე თავდაჯერებულად.
„რას ჰქვია, თუ შეყვარებული გყავს ე.ი. უნდა გაგვაცნო! ჩვენ, როგორც საჭიროა ისე დავხვდებით! აბა ასე უნდა იაროთ და სამეზობლოს გასარჩევად უნდა გაგვიხდეს საქმე? მამაშენი ამას არ დაუშვებს ხომ იცი! ჩამოვიდეს, გაგვეცნოს, შენი ხელი გვთხოვოს, როგორც წესია, მერე დიდ ქორწილსაც გადავიხდით და ვიამაყებთ ჩვენი შვილით, რომ სხვებივით არ გახტა და არ მოიმტვრია კისერი!“
„დედა, ჯერ უნდა კარგად გავიცნოთ ერთმანეთი, უნივერსიტეტი დავამთავრო და მერე ვნახოთ რა იქნება.“ -შევეცადე ახსნას.
„და ახლა რა ვუთხრა მამაშენს? კი ჰყავს ჩვენს ქალიშვილს შეყვარებული, მაგრამ ჯერ გათხოვებას არ აპირებს-თქო? როგორღა გამოყოს გარეთ კაცმა თავი? გინდა, რომ მთელი სამეზობლოს განსახილველი გახდეს? არა, მე ამას ვერ ვეტყვი! თუ გინდა თავად აუხსენი!“-დაიჟინა დედამ.
„კარგი რაა დედა, რომელი საუკუნეა? კი ბატონო, მე ვეტყვი მამას ყველაფერს.“
„ოჰოჰოჰო, რა საშობაო ღვეზელები დავაცხე! აბაააა ყველა სუფრასთან! სადაცაა შობა დადგება. ნუგზარ შემოიტანე შენი ნაქები ღვინო? რაღას ელოდები კაცო? გადამრევს ეს კაცი! მთელი წელი ამ დღისთვის ელოლიავება ღვინოს და ახლა შეხსენება სჭირდება! სანთელიც დავანთოთ! თამარ, დაანებე ახლა თავი მაგ ტელეფონს! ისედაც სულ რამდენიმე დღით ჩამოხვედი და ახლა სულ ჩვენი ხარ იცოდე.“
„ჰო, კაი მოვდივარ! უხ, როგორ მიყვარს ჩემი ფქვილში ამოგუნგლული დედიკო! ჩემი ფუმფულა და ტკბილი! ვინ არის ჩემი მოუსვენარი და ქოთქოთა?“-როგორც პატარაობაში, ზუსტად ისე ჩავეხუტე დედას. 
ამასობაში ტელეფონზე შეტყობინება მომივიდა. ის არჩილისგან იყო. „შობას გილოცავ! მენატრები....“
მეც არ დავაყოვნე პასუხი: „მეც გილოცავ და მეც მენატრები....“
„კიდევ რამდენ ხანს აპირებ უშენობით ჩემს ტანჯვას?“-არჩილი
„არაფერი მოგივა, გაუძლებ რამდენიმე დღეს.“
„და რომ ვერ გავუძლო და მოვკვდე მონატრებისგან?“-არჩილი
„მაინც ვერ ამიჩუყებ გულს! რა სასაცილო ხარ! არ მოკვდები ნუ გეშინია!“
„იცოდე, სულ შენზე ვფიქრობ და ერთი სული მაქვს, როდის გნახავ!“-არჩილი
„კარგი, წავედი ახალა, თორემ დედ-მამას ვერ გადავურჩები ტელეფონში, რომ მაქვს თავი ჩარგული“
„კარგი, შეხვედრამდე ჩემო ულამაზესო!“-არჩილი
„ღმერთო, რა ბედნიერი ვარ!“-გავიფიქრე და ოჯახს დავუბრუნდი.
შობის დღესასწაულმა, ყველა წესისა და რიტუალის დაცვით მშვენივრად ჩაიარა. მეორე დილით, ვიდრე მზის სხივები სახეზე არ მეამბორნენ, არ ამიწევია თავი ბალიშიდან. ოჯახური კერა, არანაირი ვალდებულებები, არც სამეცადინო, არც ლექციები, არც გამოცდები, არც სადმე გაგვიანდება, ბუხარი უკვე გიზგიზებს, კეცზე ხაჭაპურებიც შენთვის მზადდება, სიმშვიდე, სიწყნარე და თოვლით გადაპენტილი არე-მარე....მეტი რა უნდა ინატრო ადამიანმა? ის, რაც მხოლოდ ამ გარემოს აკლდა სრული ბედნიერებისთვის, ეს არჩილი იყო.
„დილა მშვიდობის ნებიერა“-შემეგება სასაუზმოდ ჩამოსულს მამა. მას რაღაც უცნაური მზერა ჰქონდა. თითქოს რაღაც აწუხებდა და უჭირდა საუბრის დაწყება. რა რთული მისახვედრი იყო, რომ დედას უკვე მოეყოლა სიახლის შესახებ. ჩაახველა და არც მოუხედია ისე წამოიწყო საუბარი:
„შვილო რა ხდება მითხარი! თუ თხოვდები ხომ უნდა ვიცოდეთ. დედამ მიამბო, რომ შეყვარებული გყოლია. მე ხომ იცი, ვერ დავუშვებ, რომ აღმა-დაღმა იარო ვიღაც ბიჭთან ერთად. გაგვაცანი და დავარქვათ ყველაფერს თავისი სახელი, სხვაგვარად არ გამოვა. მე სად ველოდო შენ სწავლას როდის დაამთავრებ და კარიერას მოიწყობ? მთელი რაიონის დასაცინი ვერ გავხდები. გათხოვდი, ჩაგაბარებთ პატრონს და მერე გინდა სამსახურზე იზრუნე და გინდა სხვა უმაღლესში ჩააბარე.”-სეროზული ტონი ჰქონდა მამას. 
„კიდევ უფრო რომ დავრწმუნდებით ერთმანეთის გრძნობებში, გპირდები აუცილებლად გაგაცნობ. არ იდარდო მამა, ხომ იცი შენი ნებიარა ისეთს არაფერს იზამს, შენ რომ გული გატკინოს“- ჩავეხუტე მამას. 
„ოჰო, რა სურნელი დაუყენებია დედას დილიდან! ვგრძნობ გემრიელი საუზმე მელოდება და არა მხოლოდ საუზმე....ამ რამდენიმე დღეში ალბათ 10 კილოს მოვიმატებ. დეე სად ხარ? ნუ სად იქნები! ისევ დაგიკაპიწებია მკლავები და დილიდან ფქვილში ზიხარ ხომ?-დედას ჟრიამულით თავს დავაცხრი.
„გაიღვიძე გენაცვალოს დედა? მოდი ახლა, ჰა, დროზე ცხელია ხაჭაპური და არ გააცივო“-დაფაცურდა დედა.
„ვინ არის ჩემი ჩამშვები, ფუნფულა დედიკო?“-ტუჩები მოვკუმე და ოდნავ გაბრაზებული, ხუმრობა ნარევი ტონით ვუთხარი დედას.
„აი რატომ ვარ ჩამშვები გამაგებინე! არ მეთქვა მამაშენისთვის? ვინმემ, რომ გული გატკინოს, რაღა ვქნა მერე? სამეზობლოს ხომ მეტი არ უნდა. ოღონდ საჭორაო მიეცი და...ნუგზარი კიდევ ამას არ დაუშვებს.“
„კარგი ხოო დედა კარგი, გაგაცნობთ.“
მშობლებთან განცხრომაში ყოფნის პერიოდი საკმაოდ მალე გაფრინდა. მიჭირდა მათთან განშორება, მაგრამ გული მაინც თბილისკენ მექაჩებოდა. იქ ხომ არჩილი მელოდებოდა! ჰო არჩილი, ერთადერთი და განუმეორებელი.....
„იცი, როგორ მენატრებოდი? წუთებს ვითვლიდი, როდის ჩამოხვიდოდი! სულ შენზე ვფიქრობდი და ვერაფერს ვუდებდი გულს.“-არჩილი
„მეც მომენატრე არჩილ. იცი, ჩემმა მშობლებმა იციან შენზე, ჰოდა გამომიცხადეს გაგვაცანიო. ასე, რომ მოემზადე ბ-ნი ნუგზარის და ქ-ნი ციცინოს გასაცნობად, თორემ მათ რისხვას ვერც მე და ვერც შენ დავაღწევთ თავს!“-სიცილით ვახარე არჩილს სიახლე.
 „რა გაეწყობა, თუ ასეა საჭირო, ჩემი საყვარელი ქალბატონისთვის მზად ვარ ყველაფრისთვის!“
„რა კარგიააა, მაშინ ვეტყვი ჩემებს და იქით შაბათს ვესტუმროთ.“
ჩემ მშობლებს არჩილზე ძალიან კარგი შთაბეჭდილება შეექმნათ. მას ისედაც ადამიანების მონუსხვის საოცარი უნარი გააჩნდა. საუბარი და ზრდილობა არ ეშლებოდა და იცოდა ვისთან როგორ დაეჭირა თავი. ნამდვილად განათლებული და ნაკითხი იყო. ნებისმიერ საკითხზე შეეძლო ხანგრძლივად ესაუბრა, საკუთარი ოჯახის გარდა. გულის სიღრმეში სულ მაინტერესებდა, რა იყო ამის მიზეზი. მე მის სამეგობროსაც არ ვიცნობდი. თითქოს ყველას მარიდებდა. იყო რაღაც საკითხები, რაზეც პასუხი არ მქონდა, მაგრამ არსებით მნიშვნელობას არ ვანიჭებდი და თურმე როგორ ვცდებოდი. ადამიანები ბევრ რამეს ხომ ცხოვრებისეული გამოცდილებიდან ვსწავლობთ და მე მაშინ, იმ ასაკში რა უნდა მცოდნოდა, მით უმეტეს, რომ ის ჩემთვის პირველი სიყვარული იყო. ერთხელ მაინც ვკითხე:
„არჩილ, შენს სამეგობროს რატომ არ მაცნობ ან შენს ძმას? მინდა უკეთ ვიცნობდეთ ერთმანეთის ახლობლებს. დედაზეც მიამბე. მაინტერესებს როგორი ქალია. მკაცრია? შენებმა იციან ჩემს შესახებ? აი ჩემი სამეგობროდან ფაქტიურად ყველას იცნობ. მშობლებიც გაგაცანი და მე კი შენი მხრიდან არავის ვიცნობ! აბა ესაა კარგი?“
„ჩემო პატარავ, მეგობრების სიუხვით დიდად არ გამოვირჩევი. ბევრმა მატკინა გული და ნდობა დავკარგე ადამიანებისადმი. კოლეგებთან ნორმალური ურთიერთობა მაქვს. მაგრამ რად მინდა ვინმე, როცა შენ მყავხარ. შენ სრულიად ავსებ ჩემ ცხოვრებას.  ერთს გთხოვ, ისე ნუ მოიქცევი, რომ შენც იმედები გამიცრუო, თორემ ძალიან გამიჭირდება ამის გადატანა. 
ჩემ ძმას ვატოს და დედასაც აუცილებლად გაგაცნობ, როცა ამის დრო მოვა.  ვატო ძალიან საყვარელია ტიპია. მასაც ძალიან „ევასება“ მუსიკა, ინტროვერტია, თავის მიკრო სამყაროში ცხოვრობს  და შეიძლება ცოტა უცნაური მოგეჩვენოს ამის გამო. რამდენიმე წლის წინ დეპრესია ჰქონდა, თუმცა ანტიდეპრესანტების ფონზე უკეთაა. 
დედა? ის ჩემი იდეალია და მე მას ვაღმერთებ....ალბათ, ამით ყველაფერია ნათქვამი.“
„მამა? ის არასოდეს გიხსენებია“-მორიდებით ვკითხე.
„მასზე არ მსურს საუბარი და დავხუროთ ეს თემა!“-უცაბედად ისე შეეცვალა არჩილს სახე, რომ მის თვალებში ბრაზი, აგრესია, ზიზღი ერთად გამოიკვეთა.
„მაპატიე, თუ შენთვის მტკივნეულ თემას შევეხე.“-ჩუმად ჩავიბუტბუტე.

მოკლედ მამამ არჩილს საკითხი დაუსვა, რომ თუ სერიოზულად ფიქრობდა რამეს დროულად მიეღო გადაწყვეტილება და თუ არა მაშინ ჩემთან დამშვიდობება მოუწევდა. არჩილმაც „როგორ გეკადრებათ, მე მიყვარს თქვენი შვილი და მის ხელს გთხოვთ“-ო-მიუგო პასუხად. მე კი, ბედნიერებისგან მეცხრე ცაზე   მყოფი, ხან ერთ მეგობარს ვწერდი ამ შესანიშნავი სიახლის შესახებ, ხან მეორეს.
„ვაააა, რა მაგარიააა. ე.ი. შენ და პაგანინი ქორწინდებით? გილოცავთ!“-მწერდნენ ჩემი გოგოები.
„დიახაც, მე და ჩემი პაგანინი ვქორწინდებით. მან ჩემი მშობლებიც ერთი ნახვით მოხიბლა. დედა მისით აღფრთოვანებულია, მამა კი ჯერ მაინც გამომცდელად უმზერს, თუმცა მასაც აშკარად უკვე მოწონს.“-ვუზიარებდი მეგობრებს დეტალებს.
საღამოს ჩემმა მშობლებმა ზარ-ზეიმით გამოგვისტუმრეს თბილისში იმ პირობით, რომ შემდეგ კვირას არჩილის დედა და ძმა ეწვეოდათ სტუმრად.
„ახლა კი ნამდვილად დადგა დრო, რომ ჩემები გაგაცნო. ხვალ საღამოს გამოგივლი და დედასთან აგიყვან. ვფიქრობ, მაგ დროს ვატოც სახლში იქნება.“- მითხრა არჩილმა გზაში.
„შესანიშნავი იქნება არჩილ! დიდი სიამოვნებით! ცოტა მეშინია, მაგრამ იმედია ნერვიულობა ძალიან არ შემემჩნევა. თუ დავიბნევი, იცოდე შენი თანადგომის იმედი მაქვს!“-სიცილით ვუთხარი და მივეხუტე.
 მეორე დღეს, საღამოს არჩილმა გამომიარა, გზად ტკბილეული ვიყიდეთ და წავედით მის ოჯახში. კარი სიფრიფანა ქალმა გაგვიღო.
„თამარ გაიცანი, ეს დედაჩემია ნანი. დედა ეს კი თამარია.“
„შემოდი შვილო. კეთილი იყოს შენი ფეხი ჩვენს ოჯახში“-გამიღიმა ნანიმ და შეგვიძღვა მისაღებ ოთახში. ეტყობოდა, რომ ახალგაზრდობაში ლამაზი ქალი იქნებოდა. სიკოპწიავე და პეწი შერჩენოდა, თუმცა თვალები ჩამქრალი ჰქონდა. ცდილობდა საუბარში უშუალო ყოფილიყო, რათა თავი უხერხულად არ მეგრძნო, თუმცა მასაც ოდნავი ნერვიულობა ეტყობოდა. 
ჩვენი მისვლიდან დაახლოებით ნახევარ საათში ვატოც მოვიდა. დახეულ და ჩაჩაჩულ შარვალში, ის ძალიან საყვარლად გამოიყურებოდა. თავზე შავი ქუდი ჰქონდა ჩამოფხატული და კისერზე ტატუ მოუჩანდა. არაფხიზლად გამოიყურებოდა, მგონი ცოტა ნასვამი იყო. ჩვენს დანახვაზე შესძახა: „გამარჯობაააა, ეს შენ ხარ თამარი? ვააა, „საღოლ“ ძმაო, ლამაზი გოგო აგირჩევია! და შენ რა ნახე ამ ჩემ ძმაში, თან ცოლად გაყოლას, რომ აპირებ? ჯერ არ აუფრენია შენთან თავისი ოფოფები?“
„ვატო საკმარისია! არ მიაქციო თამარ ყურადღება. ასეთი ხუმრობის მანერა აქვს“-ჩაერთო ნანი.
„ვატოოოო, ვატული ხომ იცი, რომ ვერ ვიტან ასეთ ხუმრობებს?“-კბილებიდან გამოსცრა არჩილმა.
სიმართლე გითხრა, ცოტა დავიძაბე, მაგრამ ღიმილით ვცდილობდი სიტუაციის განეიტრალებას. ვატო შევიდა თავის ოთახში და აღარც გამოსულა იქიდან. მაშინვე რაღაცეები მეუცნაურა, კითხვებიც გამიჩნდა, მაგრამ აზრადაც არ მომსვლია მათი გაჟღერება. ცოტა ხანს კიდევ შევყოვნდით და მოგვიანებით არჩილმა სახლში გამაცილა. 
ამ დღის შემდეგ, ნანის და ვატოს ქორწილში შევხვდი.

ქორწილი აპრილის თვეში გვქონდა, რის შემდეგაც თაფლობის თვის გასატარებლად საზღვარგარეთ გავემგზავრეთ. 
თავიდან ყველაფერი იდეულურად იყო, ზუსტად ისე, როგორც წარმომედგინა, თუმცა წამოსვლის წინა დღეს არჩილმა პირველად გამოამჟღავნა თავისი მძიმე ხასიათი.
„შენ რა, სავახშმოდ ამ კაბით აპირებ წამოსვლას? რა გინდა, რომ ყველამ შენ გამოგაყოლოს თვალი? ახლავე გამოიცვალე! „-მიბრძანა არჩილმა, რასაც არ მოველოდი.
„კი მაგრამ, არჩილ ეს ჩემი საყვარელი კაბაა და საერთოდ არაა გამომწვევი.“-ვუპასუხე მე.
„გოგო, არ გესმის რას გეუბნები? არ მომწონს და მორჩა! თურმე მისი საყვარელი კაბაა...“-დამიღრიალა უხეშად.
„მაშინ საერთოდ არ წამოვალ სავახშმოდ და შენ წადი მარტო!“-დავიწყე ტირილი.
„რა თქვი? არა! სხვა რამეს ჩაიცვამ და წამოხვალ!“-მკლავში უხეშად ჩამავლო ხელი და გარდერობთან მიმიყვანა.
იმ საღამოს საშინელი გულის ტკივილი და იმედგაცრუება ვიგრძენი, ლუკმა ყელში არ გადამსვლია, ცრემლები ღაპა-ღუპით მცვიოდა და ხმას ვერ ვიღებდი. სასტუმროში დაბრუნებისას საწოლზე მივწექი და ტირილში ჩამეძინა. 
თბილისში მეორე დღეს ჩამოვფრინდით და აეროპორტიდან გეზი პირდაპირ წინასწარ შერჩეული, ნაქირავები ბინისკენ ავიღეთ. არც მეორე დღეს ვიყავი იდეალურ განწყობაზე, ისეთზე, როგორც ახლად დაქორწინებულებს სჩვევიათ, თუმცა გულის სიღრმეში მინდოდა არჩილის ქცევისთვის გამართლება მომეძებნა და ვფიქრობდი: „ალბათ ჩემი ბრალია, ბოლოს და ბოლოს კაბის გამო, რას გავჯიუტდი მე კიდევ?“
მეორე დღიდან თითქოს ყველაფერი ისევ იდეალურად გაგრძელდა. არჩილი რეპეტიციებზე დადიოდა, მე კი ლექციებზე. ვცდილობდი სახლში დროულად მოვსულიყავი, რომ სადილი გამემზადებინა და საოჯახო საქმეებიც მომესწრო. საღამოობით პოპ კორნს ვიმარაგებდით და ფილმებს ვუყურებდით.
„არჩილ, იცი ხვალ ქეთას დაბადების დღეა და რესტორანში იხდის. სამწუხაროდ მხოლოდ გოგოები ვიქნებით და ამიტომ შენ ვერ გპატიჟებს. ასე, რომ ქმარიკო არ გეწყინოს, მარტო უნდა წავიდე შენს გარეშე.“
„არა, შენ ვერსად წახვალ!“-ისე მითხრა არჩილმა, რომ ტელევიზორისთვის თვალიც არ მოუშორებია.
„რა? რას ნიშნავს ვერ წავალ? შენ ხომ იცნობ ქეთას, თან ის ჩვენი მეჯვარეა. რა პრობლემაა რომ წავიდე?“-გაოცებულმა ვკითხე მას.
„შენ ეტყობა ჯერ ვერ მიხვდი, რომ ჩემ სიტყვას უნდა დაემორჩილო! მე როგორც გეტყვი, ისე უნდა მოიქცე!“-მის ასეთ ტონზე თაფლობის თვის ის საღამო გამახსენდა.
„არა, არჩილ ასე ვერ ვიქნები, არ შემიძლია. ვერ ვხვდები რა დაშავდება თუ წავალ ხვალ!“-ვუთხარი, თუმცა პასუხი არ გაუცია.
მეორე დღეს, ლექციებიდან სახლში დავბრუნდი და საღამოს წვეულებისთვის მზადებას შევუდექი. ვიცოდი, რომ არჩილი გვიან ამთავრებდა რეპეტიციას და მისთვის ხელი, რომ არ შემეშალა, ესემესით შევატყობინე  წასვლის შესახებ.
სახლში 12-ისკენ დავბრუნდი, არჩილი დივანზე იყო წამოწოლილი და ხელში ვისკის ბოთლი ეჭირა. მივხვდი, რომ ნასვამი იყო.
„როგორც იქნა დაბრუნდი! გეტყობა ნასიამოვნები ხარ! მოხიბლე მამაკაცები? მიდი აღიარე!“-გაყინული მზერით გამომხედა.
„არჩილ, რა მამაკაცები მოვხიბლე? ხომ არ გაგიჟდი! შენ ახლა ნასვამი ხარ და არ იცი, რას ლაპარაკობ. მე ხომ შენ მიყვარხარ და ასე რატომ მოვიქცეოდი?“-ხმაში ბზარი დამეტყო.
„ე.ი. გიყვარვარ არა? კახპასავით კი იქცევი და....მე მგონი გითხარი, რომ სახლში დარჩენილიყავი და შენ რა გააკეთე? ადექი და მაინც წახვედი! შენ არაფრად ჩააგდე ჩემი სიტყვა, ხოდა ახლა ნახავ რაც მოგივა ამისთვის!“-წამოხტა გამძვინვარებული დივანიდან, ორივე ხელი მხრებში ჩამავლო, დამაჯანჯღარა და კედელს მიმანარცხა. შემდეგ ვისკის ბოთლი მოიყუდა და ბოლომდე ჩაცალა. 
მე კედელთან ვიყავი ჩაცუცქული, სახე ხელებში მქონდა ჩარგული, ვტიროდი და იმდენად შეშინებული ვიყავი, რომ ტკივილს საერთოდ ვერ ვგრძნობდი. ხმის ამოღებასაც ვერ ვბედავდი. ისიც არ ვიცოდი, რა უნდა მეთქვა. 
ჩვენ სულ რამდენიმე თვის ცოლ-ქმარი ვიყავით და ვიფიქრე, რომ ეს უბრალოდ ერთმანეთის შეგუების პერიოდი იყო და ჩვენ ყველანაირ სირთულეს გადავლახავდით. უსიამოვნებების თავიდან არიდების მიზნით, მე მაშინ გადავწყვიტე,  რომ არჩილისთვის განრისხების მიზეზი აღარ მიმეცა და მაქსიმალურად ვიკავებდი თავს მეგობრებთან სიარულისგან.  მეგონა, რომ ეს იქნებოდა ჩვენი სიმშვიდის გარანტი, მაგრამ არა!
არჩილი ხშირად ბრუნდებოდა სახლში გაღიზიანებული და პატარა წვრილმანის გამო შეეძლო ჩემთვის შეურაცხყოფა მოეყენებინა. 
„უცხოელი მუსიკოსები ჩამოვიდნენ და ხვალ კონცერტის მერე მივდივართ რესტორანში! გაემზადე საღამოსთვის, შენც მოდიხარ“-მითხრა არჩილმა.
„კარგი“-ვუპასუხე მშვიდად.
ის საღამო ალბათ ერთ-ერთ საშინელ მოგონებად დარჩება მთელი ჩემი ცხოვრების მანძილზე, რადგან სახლში რომ დავბრუნდით ეჭვიანობის სცენა გამიმართა და პირველად შემეხო ხელით.
„შენ პატარა ძუკნავ, რა გგონია ვერ ვხედავდი, როგორ ეფლირტავებოდი მაიკლს? ინგლისური მაინც იცოდე წესიერად! ბლუყუნებდი რაღაცას და თვალებს უჟუჟუნებდი! არაა, არ გამოგივა ჩემთან ასე მოქცევა! ჭკუას ვერ სწავლობ! შემარცხვინე კოლეგებთან ხომ? აი ამისთვის შენი სასჯელი!“- ამ დროს ვიგრძენი მწარე სილა სახეში. 
„შენ რა დამარტყი? ეს როგორ გააკეთე! არა, შენ ის ადამიანი არ ხარ, ვინც მე შემიყვარდა და ვისაც ცოლად გავყევი. მე აღარ მინდა შენთან ყოფნა. ხვალვე ჩემს მშობლებთან წავალ და საერთოდ გაგშორდები“-ვტიროდი ცხარე ცრემლებით.
„კარგი მაპატიე, ზედმეტი მომივიდა ვიცი. მე შენ ძალიან მიყვარხარ, მაგრამ რომ მაბრაზებ, ემოციებს ვეღარ ვაკონტროლებ. არ წახვიდე გეხვეწები. მე უშენოდ ვერ ვიცოცხლებ. შენ შესძინე აზრი ჩემ ცხოვრებას. გპირდები ასე აღარასოდეს მოვიქცევი. მაპატიე თუ შეგიძლია.“-არჩილი მუხლებზე დაემხო და შემომეხვია.
იმ დღის მერე, კიდევ უფრო ჩავიკეტე სახლშიც და საკუთარ თავშიც. არჩილმა ჩემი დარწმუნება მოახერხა იმაში, რომ ყველა უსიამოვნება ჩემი ბრალი იყო, რომ საზოგადოებაში მოქცევა არ ვიცოდი და არც სათანადო განათლება მქონდა.
ჩემში უზომოდ ბევრი კომპლექსი ჩამოყალიბდა ერთდროულად. თავს აღარ ვუვლიდი, აღარც ვიპრანჭებოდი იმის შიშით, რომ არჩილს არ ეეჭვიანა. ივნისი იყო და ლექციებზეც აღარ ვიყავი სასიარულო. ამიტომ ძირითადად სულ სახლში ვიყავი და გარეთ ლაღად მოსიარულე გოგო-ბიჭების მშურდა. მეზობლებსაც თავს ვარიდებდი და ვცდილობდი ზედმეტად არავის გამოვლაპარაკებოდი. ჩვენი სახლი ჩემთვის საკანი გახდა. დიახ, საკანი  და არაფრით განსხვავდებოდა მისგან. მე შიშში ვცხოვრობდი, რადგან არ ვიცოდი არჩილი რა ხასიათზე დაბრუნდებოდა სახლში და რას მოიმიზეზბდა საჩხუბრად. ჰო, მე ყველაფრის მეშინოდა! 
ვოცნებობდი, როდის წავიდოდი ჩემს მშობლებთან, თუმცა არ ვიცოდი ამაზეც როგორი რეაქცია ექნებოდა არჩილს. ჩემდა გასაკვირად მომცა უფლება, რომ ერთი კვირით დავრჩენილიყავი მათთან. 
„არჩილ, თამარ გენაცვალეთ, როგორ გაგვახარეთ თქვენი ჩამოსვლით! შემოდით, შემოდით! ნუგზარ ბავშვები ჩამოვიდნენ გამოდი!“-სიხარულით შეგვეგება დედა.
„არჩილ ხომ დარჩები? ახლავე ცხელ-ცხელ ხაჭაპურებს მოვამზადებ! ორ წუთში მზად მექნება“-ქოთქოთებდა დედა.
„არა, უღრმესი მადლობა, მე უნდა გავბრუნდე თბილისში და თამარს გიტოვებთ მხოლოდ ერთი კვირით. რა ვქნა მეტს ვერ გავძლებ უმისოდ! იცოდეთ ცივი ნიავი არ მიაკაროთ ჩემ სიყვარულს“- დაემშვიდობა არჩილი ჩემ მშობლებს და წავიდა.
„დედა, როგორი ზრდილობიანი და მოსიყვარულე ბიჭია. რა იქნებოდა ახლა დარჩენილიყო ერთი დღით. თამარ დედიკო, შენ რატომ ხარ ასე ფერმკრთალი? გამხდარხარ კიდეც. ხომ კარგად ხარ? თვალები რაღაცნაირად ჩამქრალი გაქვს...“-ჩამეძია დედა.
„დედა, მე....“-ვერ შევძელი საუბრის გაგრძელება და ტირილი წამსკდა.
„რა დაგემართა შვილო? ავად ხომ არ ხარ? გული არ გამიხეთქო ახლა!“
„არა დედა, მე და არჩილს ხშირად გვაქვს კონფლიქტი და არ ვიცი, როგორ მოვიქცე“-ვუთხარი თვალცრემლიანმა.
„ოჰ, კარგი რაა! ერთი მანახე ცოლ-ქმარი ვისაც კონფლიქტი არ აქვს. შენ რა გგონია მამაშენთან სულ დალხენილი ცხოვრება მქონდა? მაგრამ ქალი რომ ხარ, უნდა მოითმინო. აბა ისე სადაა ოჯახი. შენს ქმარს, როგორც უნდა და როგორც ესიამოვნება, ისე უნდა მოიქცე. მე ასე გავატარე ჩემი ცხოვრება. დედამთილს, მაზლს, მულს-ყველას თვალებში ვუყურებდი. ჯერ ახალი შეუღლებულები ხართ. მიეჩვევი შენც ოჯახურ ცხოვრებას. მთავარია, რომ არჩილი წესიერი ახალგაზრდაა. ამ დროში კაცი, რომ ნარკომანი, ლოთი ან ლუდომანი არაა გასაკვირი და დასაფასებელია. ყველაფერი კარგად იქნება, გენაცვალოს დედა! ნეტა იცოდე, როგორ ვტრაბახობთ ჩვენი სიძით ნათესავებთან და სამეზობლოში.“-დამარიგა დედამ.
წარმოდგენა არ მქონდა, როგორ უნდა მეთქვა სიმართლე, რომ არჩილმა ხელი ასწია ჩემზე და საერთოდ ბედნიერებას რომ ვერ ვგრძნობდი. ეს გაანადგურებდა ჩემ მშობლებს. რამდენიმე დღე მართლაც დავისვენე, ცოტა მოვდუნდი და ფერიც დამიბრუნდა. არჩილი სულ მწერდა, თუ როგორ ვენატრებოდი. მე კი აუხსნელი განცდა მქონდა. მენატრებოდა?-არ ვიცი. მინდოდა მასთან დაბრუნება?-არ ვიცი. შიშის განცდა მაინც თან მდევდა. 
ერთი კვირის თავზე, საღამოს არჩილს უნდა ჩამოეკითხა ჩემთვის და წავეყვანე თბილისში. შუადღეს თემომ, ზუკამ, ნატომ და მარიამმა მომაკითხეს. ნაკვერჩხალზე სიმინდები და კარტოფილი უნდა შეეწვათ  ისე, როგორც ამას ბავშვობაში ვაკეთებდით ხოლმე და მთხოვეს მათთან ერთად წავსულიყავი ზუკას სახლში. ისისნი ჩემი კლასელები იყვნენ და უამრავი წლები და ლამაზი მოგონებები გვაკავშირებდა ერთმანეთთან. ვიფიქრე, რომ წავიდოდი და საღამომდე დავბრუნდებოდი შინ. საოცრად მენატრებოდა გულიანი სიცილი და გალაღება მეგობრებთან ერთად. ჰოდა წავედი. არა, ფრენა-ფრენით გავყევი მეგობრებს. 
ისე გავერთეთ სიმინდების შეწვით და ისე გულიანად ვიცინოდით სკოლის ამბების გახსენებისას, რომ არც კი გამიგია ტელეფონის ხმა. რომ დავხედე, დედასგან ცხრა გამოტოვებული ზარი იყო და ცოტა შევცბი. მაშინვე გადავურეკე.
„დედა ხომ მშვიდობაა? გირეკია და მე კი ამ ხმაურში არ მესმოდა. „
„თამარ არჩილი კაი ხნის წინ ჩამოვიდა და გელოდება.“-დედას ცოტა დაძაბული ხმა ჰქონდა.
„არჩილი უკვე ჩამოვიდა? კაი მოვდივარ...“-მივდიოდი, მაგრამ ფეხები უკან მრჩებოდა, რადგან უკვე ვიცოდი რაც მოყვებოდა ამ ამბავს.
არჩილი ღიმილით შემეგება და გადამკოცნა: „სად იყავი ძვირფასო? დილიდან მოვაგვარე ჩემი საქმეები და პირდაპირ შენთან წამოვედი. ერთი სული მქონდა, როდის გნახავდი, თუმცა შენ გატყობ კარგად ერთობოდი ეს დღეები“-იმდენი რამ იკითხებოდა ამ დროს არჩილის თვალებში. განრისხება, ბრაზი, ეჭვიანობა, ირონია-თუმცა ამ ყველაფერს მხოლოდ მე ვკითხულობდი და სხვა ვერავინ.
„არჩილ ჩემმა კლასელებმა მომაკითხეს და...“-შევეცადე ამეხსნა.
„კარგი დროა წავიდეთ საყვარელო, სახლი ცარიელია უშენოდ!“-მომიგო ცივად.
სახლი თუ საკანი? როგორ მეშინოდა იმ საკანში შებრუნების იმ საღამოს...ჰო, ჩემი მოლოდინიც გამართლდა. როგორც კი შევედით სახლში არჩილმა ყელში წამიჭირა.
„ე.ი. ბავშვობის მეგობრები ხომ? გინდა გამაგიჟო? იცოდი, რომ საღამომდე არ ჩამოვიდოდი და გაინავარდე ხომ კახპა?“-არჩილი გამეტებით მირტყავდა ხან სახეში და ხან თავში.
„კახპა, კახპა...“-ღრიალებდა.
„მძულხარ! არ მომეკარო! მიშველეთ!“-ვინაიდან ტკივილისგან და სიმწრისგან ხმა წამერთვა, ვხაოდი განწირული.
მერე უცებ თითქოს გამოფხიზლდა და გაჩერდა. 
„მაპატიე ჩემო პატარავ, ასე სიყვარულისგან მიბნელდება გონება. ვერ დავუშვებ, რომ სხვამაც შემოგხედოს. შენ მხოლოდ ჩემი ხარ! მიყვარხარ გესმის? ჩვენ ბედნიერები ვიქნებით. მოდი ახლა ყინულებს დაგადებ და გაგივლის. პირობას გაძლევ, ასე აღარასოდეს მოვიქცევი. მე უშენოდ უბრალოდ მოვკვდები. არ მიმატაოვო! მხოლოდ შენს სიყვარულს შეუძლია ჩემი გადარჩენა. მე ყველაფერს გავაკეთებ, შენი ბედნიერებისთვის! შენც ვერ იქნები უჩემოდ ბედნიერი. იცოდე, თუ წახვალ, მე შენს აჩრდილად გადავიქცევი და მაინც სულ შენს სიახლოვეს ვიქნები!“-ცრემლები გადმოუგორდა არჩილს, თუმცა რამდენად რეალური იყო მისი სინანული ვინ იცის.
ისევ დავთმე, ისევ გავჩერდი, ისევ დავუჯერე, რომ ასე აღარასოდეს მოიქცეოდა და ისევ თმენა ვამჯობინე. ახლა მიკვირს, როგორ ვიჯერებდი მის ნათქვამს! არ ვიცი, როგორ ახერხებდა, რომ ხელს მაინც არ ვკრავდი და გარკვეული პერიოდის შემდეგ, მისკენ გული მიბრუნდებოდა. იქნებ გამოუცდელი ვიყავი? იქნებ ძლიერ მიყვარდა? იქნებ მეგონა, რომ ადამიანები იცვლებიან?-ახლა ვიცი, რომ არა, ადამიანები არასოდეს იცვლებიან და თუ კაცმა ერთხელ აღმართა ქალზე ხელი, მეორეჯერ ისევ აუცილებლად გაიმეორებს. რაც დრო გადიოდა, ძალიან ხშირად მახსენდებოდა ვატოს ნათქვამი, როდესაც გაცნობისას მისი ძმის რთულ ხასიათზე მიმანიშნა და მე კი მაშინ ყურადღება არ მივაქციე. ახლა უკვე დარწმუნებული ვიყავი, რომ ამ ოჯახს რაღაც საიდუმლო ჰქონდა, რაც მე ახლა მაინც უნდა მცოდნოდა. ვატოს და ნანის ძალიან იშვიათად ვხვდებოდით. არჩილს არც ძმასთან ჰქონდა გადასარევი ურთიერთობა. ერთ დრესაც გადავწყვიტე ვატოსთვის დამერეკა და ჩვენთან დამეპატიჟებინა. 
„ვააა რძალო, როგორ ხარ? გამიხარდა, რომ გაგახსენდი შენ მაინც. აბა ჩემ ძმას მგონი საერთოდ არ ახსოვს ჩემი არსებობა. გინდა, რომ თქვენთან მოვიდე? ხომ მშვიდობაა თამარ? რაღაც შენი ხმა არ მომწონს. კაი ხვალ შუადღეს მცალია და გამოგივლი.“-შემითანხმდა ვატო. 
ვატო მეორე დღეს მოვიდა. სახლში მარტო ვიყავი.
„ვატოოო, რამდენი ხანია არ შევხვედრივართ ერთმანეთს. ვიცი, რომ დაკავებული ხარ შენი ბენდით და მიხარია ისეთ საქმეს, რომ აკეთებ, რაც გაბედნიერებს. ყავას გაგიკეთებ ახლავე და მოვალ.“
„არა, გმადლობ თამარ დილიდან უკვე ოთხი ფინჯანი ყავა მაქვს დალეული და არ მინდა. შენ რაღაც ჩამქრალი მეჩვენები, შენებური ლაღი ღიმილი აღარ გაქვს, გამხდარხარ კიდეც...როგორ ხარ? მშვიდობა გაქვთ?“-ჩამეძია ვატო.
„რა გითხრა, არჩილი სულ სხვანაირი იყო ადრე და ახლა თითქოს სხვა პიროვნებაა. ხშირად გაღიზიანებულია და ნებისმიერ წვრილმანზე შეიძლება აფეთქდეს. სიმართლე გითხრა, უკვე აღარ ვიცი, როგორ მოვიქცე. სახლიდან ფაქტიურად აღარ გავდივარ, სამეგობროსაც ჩამოვშორდი, რადგან არ სიამოვნებდა ჩემი მათთან ყოფნა. შენ ძმა ხარ და მას ჩემზე  კარგად იცნობ, გთხოვ მითხარი რა ხდება მის თავს. იქნებ ჩემშია პრობლემა და მე ვერ ვხვდები?“
„ეჰ თამარ, ეს ალბათ გენეტიკისა და ჩვენი მძიმე ბავშვობის ნაზავია ერთად. მამას პარანოიდალური აშლილობა და როგორც ვიცი ფსიქოპათიის დიაგნოზიც ჰქონდა. დედა ამაზე არასოდეს გვესაუბრებოდა, თუმცა ჩვენ ძალადობაში ვიზრდებოდით. დედა მაღაზიაში, რომ ჩასულიყო, იმასაც საეჭვიანოდ სარჩულს დაუდებდა. გვეშინოდა მისი სიმთვრალის, რადგან უკონტროლო ხდებოდა, რაც ხელში მოხვდებოდა ლეწავდა, დედას რაღაც სისულეებს აბრალებდა და გამეტებით ურტყამდა, ჩვენც არ გვინდობდა. არჩილი უფროსი იყო და ეპასუხებოდა, ვერ იტანდა მის ასეთ ქცევას და აბა მას ხვდებოდა თუ ხვდებოდა. მე მუდამ არარაობას და ქალაჩუნას მეძახდა. „შენგან კაცი არასოდეს დადგება, მშიშარა და ლაჩარი ხარ“-ო. მე პატარა ვიყავი და მისი მეშინოდა. ის, რომ ჩხუბობდა ვცდილობდი ოთახში დავმალულიყავი. შემდეგ, როგორც იქნა მოგვშორდა. გავიგეთ, რომ ფსიქიატრიულში იწვა გარკვეული პერიოდი. მერე აღარ ვიცი, რა ბედი ეწია, თუმცა ის ვიცი, რომ ძალიან დიდი ტრავმები და კომპლექსები დაგვიტოვა. მიუხედავად იმისა, რომ მამა ჩვენთან აღარ ცხოვრობდა, დედა მრავალი წელი მაინც შიშში ცხოვრობდა და ქუჩაში მარტო გასვლის ეშინოდა. 
ჰო, მრავალი წელი გავიდა, მაგრამ ჩვენი იარები ვერ მოშუშდა. აი ასეა თამარ ეს ამბები.“-ისე ამოიხვნეშა ვატომ, თითქოს გული ამოაყოლაო.
ვატოს გარინდებული ვუსმენდი და თითქოს თვალებში დამიბნელდა. ღმერთო, რამდენი რამ მეცნო არჩილში მამისგან გენეტიკურად გადმოცემული. გენეტიკა, რომელსაც არაფერი ეშველება! 
„ვატო, გთხოვ მითხარი სიმართლე, არჩილსაც მამის დიაგნოზი აქვს? ანუ მასაც პარანოიდალური აშლილობა და ფსიქოპათ......“-ხმა ამიკანკალდა და თვალები ცრემლებით ამევსო.
„რის მოსმენას მოელი ჩემგან თამარ? გინდა, რომ გითხრა გაიქეცი სასწრაფოდ ჩემი ძმისგან-თქო? არა, მე მას ამას ვერ გავუკეთებ. მე მისი ზუსტი დიაგნოზი არ ვიცი, მგონი თავადაც არ იცის, თუმცა ჩვენ ორში ის მეტად ჰგავს მამას, როგორც გარეგნობით, ასევე ხასიათით. მე არ ვიცი, ის შენთან როგორია, რა თვისებებს ამჟღავნებს, თუმცა როგორც ძმა იდეალური არ ყოფილა. მასში ხშირად მამას ვხედავდი, მისი ცინიზმით, ამპარტავნებით და ფეთქებადი ხასიათით. ამიტომ ვცდილობდი მაქსიმალურად ნაკლები შეხება მქონოდა არჩილთან. ეს მხოლოდ და მხოლოდ შენი გადასაწყვეტია, გინდა თუ არა მასთან ყოფნა. მე მეტს ვერაფერს გეტყვი. ისე არჩილს ნუ ეტყვი, მე რაც გიამბე. ვიცი არ ესიამოვნება და მისი თავი არ მაქვს.“
„არა, არ ვეტყვი ვატო....არაფერს ვეტყვი! გმადლობ, რომ მითხარი ეს ყველაფერი. მგონი ვიცი, როგორც უნდა მოვიქცე!“
„კარგი, ახლა ჩემი წასვლის დროა. აბა შენ იცი და არ მოიწყინო. შენ არჩილს ძალიან უყვარხარ და ვიცი ყველაფერი კარგად გექნებათ.“-დამემშვიდობა ვატო და სწრაფად დაეშვა კიბეებზე.
ვატოს ფანჯრიდან გავაყოლე თვალი. „არა ჩემო ვატო, ვეღარაფერი იქნება კარგად, რადგან ეს გენეტიკაა და სამუდამოა, ასე რომ, როგორც კი დაბრუნდება სახლში ვეტყვი ჩემს გადაწყვეტილებას გაშორების შესახებ!“-გავიფიქრე და დივანზე ემბრიონის პოზაში მოვიკუნტე.
არჩილი იმ საღამოს უჩვეულოდ კარგ ხასიათზე დაბრუნდა. თბილი და ალერსიანი იყო, ხუმრობდა და გულიანად იცინოდა. ვახშმის მომზადებაში დახმარებაც შემომთავაზა და საიდუმლო გამანდო, რომ აგვისტოში ზღვაზე გეგმავდა ჩემს წაყვანას. მე მაქსიმალურად ვუბავდი მხარს. ვერანაირად ვერ ვეტყოდი, რასაც ვფიქრობდი და გადავწყვიტე საუბარი დილისთვის გადამეტანა. 
დილით ისევ ძველი არჩილი დაბრუნდა. ამჯერად მისი განრისხება პერანგზე უთოსგან დატოვებულმა პატარა ნაკეცმა გამოიწვია.   
„არა რაა, ვერ ისწავლე ამხელა ქალმა პერანგის ნორმალურად დაუთოება! ასე წავიდე? ადექი ახლა და მომხედე, რომ წევხარ და ნებივრობ. ხომ იცი, რომ ვერ ვიტან ასეთ რამეებს! მაგრამ შენ ხომ არ გადარდებს მე რას ვიტან და რას ვერ!“-აღრიალდა დილიდან არჩილი.
„საკმარისია გესმის? საკმარისია უკვე ყველაფერი! მე ერთი წუთი აღარ დავრჩები შენთან! მე მივდივარ! ჰო, მივდივარ შენგან სამუდამოდ! აღარ დავრჩები ამ საკანში გამომწყვდეული! შენ მგუდავ ! ეს არაა ცხოვრება. მე შენს ტყვედ ვგრძნობ თავს“- და თითქოს ამ სიტყვების ამოთქმით შვება ვიგრძენი. სასწრაფოდ გამოვაღე გარდერობი და ტანსაცმლის ჩემოდანში ჩალაგება დავიწყე.
„რაო? კარგი დამშვიდდი პატარავ! ახლა ამ საქციელისთვის არ დაგსჯი, რადგან ვიცი, რომ ამას სერიოზულად არ ამბობ. არა, შენ მე ვერ მიმატოვებ! შენ ასე ვერ მოექცევი ჩვენს სიყვარულს. კარგი დაანებე ახლა თავი ჩალაგებას და მოდი ჩამეხუტე. ორივეს დამშვიდება გვჭირდება. შენ ხომ იცი, როგორ მიყვარხარ? ისიც იცი, რომ მე უშენოდ ვერ გავძლებ და ამიტომ ვერსად წახვალ! შენ ჩემი ხარ! მხოლოდ ჩემი!“-არჩილის ხმაში იგრძნობოდა შიშის მომგვრელი გაფრთხილება, ხელოვნურად დამცხრალი აგრესია, ცინიზმი, მესაკუთრეობა და საშინელი ბრაზი.
„არა, მე სერიოზულად ვამბობ არჩილ! მე მივდივარ შენგან და შენ მე ვეღარ შემაჩერებ! გამეცალე და გამატარე!“-ვუთხარი თავდაჯერებულად არჩილს და ვეცადე ხელით გამეწია კარიდან, რა დროსაც მაჯაში ჩამავლო ხელი და თავისკენ შემომატრიალა. ერთი რაც ვიგრძენი იყო სილა სახეში და მერე აღარ მახსოვს..
„ეს ვინაა? ვაიმე ღმერთო!.... თამარ შვილო, ეს ვინ გიქნა? თვალი გაახილე დედიკო! მიშველეთ! ვინმემ 112-ში დარეკეთ! ჩქარა სასწრაფო! მიშველეთ, გოგოა უგონო მდგომარეობაში! შუბლიდან სისხლი სდის, ტუჩიც გახეთქილი აქვს, მგონი ნაცემია. ღმერთო გადაარჩინე... ნუ გეშინია.... თვალი გაახილე გთხოვ... ჩქარა წყალი.... მიშველეთ, ეს ხომ ჩვენი მეზობელია თამარი. გადაგარჩენთ! არ დანებდე! რატომ შვილო? რისთვის? რისთვის გაგიმეტა ასე იმ არაადამიანმა?“-გაჰკიოდა ბოლო ხმაზე ქვედა სართულის მეზობელი, რომელმაც სადარბაზოს შესასვლელში იპოვა ახალგაზრდა გოგო უგონო მდგომარეობაში. 
პატრულიც და სასწრაფო დახმარების ბრიგადაც რამდენიმე წუთში ადგილზე იყვნენ მობილიზებულები. ახალგაზრდა ქალი რესპუბლიკურ საავადმყოფოში გადაიყვანეს.
საპატრულო ეკიპაჟი თავის საქმიანობას შეუდგა. მეზობლების  დაკითხვის შემდეგ გაირკვა, რომ დაზარალებული ჩაკეტილი ბუნების იყო (ნუ მათ ასე ეჩვენებოდათ), შეხვედრისას მხოლოდ მისალმებით შემოიფარგლებოდა და სამეზობლოდან ახლო კონტაქტში არავისთან შედიოდა.  მისი მეუღლე, არჩილი დადებითად დაახასითეს. 
„რა ვიცი, შვილო, ოჯახისას რას გაიგებ. რა იცი შიგნით რა ხდება. არჩილზე მე პირადად ცუდის თქმა არ შემიძლია. ზრდილობიანი და კულტურული ახალგაზრდაა. ვიცი, რომ მუსიკოსია. რამდენჯერმე კი შემომესმა მათი ბინიდან კამათის ხმა, ამ დილითაც მგონი იჩხუბეს, მაგრამ ხომ გაგიგონიათ „ცოლ-ქმრის ჩხუბი რეგვენს მართალი ეგონაო.“- აქტიურობდა კარის მეზობელი თამილა.
„ვინმე მათთან მისული პიროვნება, ხომ არ მოგეჩვენათ საეჭვოდ? ან რაიმე ვერსია ხომ არ გაქვთ ვინ ან რატომ გაუსწორდა ასე ახალგაზრდა ქალს?“-ჩაეძია თამილას პოლიციის თანამშრომელი.
„უი, არა გენაცვალე! მე არავინ საეჭვო არ შემიმჩნევია და ისედაც დიდი სტუმრიანობით არ გამოირჩევიან.“-უპასუხა ქალმა. 
საბოლოო ჯამში, პოლიციამ სავარაუდო ეჭვმიტანილად დაზარალებულის მეუღლე, პრფესიით მუსიკოსი, 35 წლის არჩილ ვაშაყმაძე მიიჩნია და მასზე ძებნა გამოაცხადა. 
ჰო, მე გადავრჩი, მაგრამ....
„პაციენტს ჭრილობები დავუმუშავეთ, გადავარჩინეთ, მადლობა ღმერთს, თუმცა ბავშვის გადარჩენა ვერ შვძელით. ეს უბრალოდ შეუძლებელი იყო!  გონს რომ მოვა, ვფიქრობ ძალიან დიდი ფსიქოლოგიური ტრამვის ქვეშ იქნება და აუცილებლად დასჭირდება სპეციალისტი. ვშიშობ, შემდეგ ეტაპზე მისი მორალური მდგომარეობა გაცილებით მნიშვნელოვანი მისახედი იქნება, ვიდრე ფიზიკური. დავაკვირდეთ დინამიკაში მის ჯანმრთელობას და შემდეგ ვიმსჯელოთ ამაზე.“-მიმართა ქირურგმა, ბატონმა თენგიზმა ექიმებს და რთული ოპერაციის შემდეგ გათანგულმა მოიხსნა პირბადე.
მეორე დღე  ბუნდოვნად მახსოვს, რადგან ძლიერი გამაყუჩებლების ფონზე ძილ-ბურანში ვიყავი. მესამე დღეს უკვე გამოვფხიზლდი და კონტაქტურიც გავხდი. თუმცა არ ვსაუბრობდი, არც შეთავაზებულ საკვებს ვეკარებოდი, მხოლოდ  ერთ წერტილში  ვიყურებოდი და მორჩილად ვიღებდი ექთნების შემოტანილ მედიკამენტებს. 
„გაწუხებთ რაიმე? ტკივილები ხომ არ გაქვთ? იქნებ ცოტა მიირთვათ, ნახეთ რა გემრიელი სადილი შემოგიტანეთ“-მეუბნებოდა ექთანი, თუმცა ხმას ვერ ვიღებდი.
„არა ასე არ შეიძლება, იქნებ ცოტა მაინც შეჭამოთ. ასე ვერ გამოჯანმრთელდებით.“- მთხოვდა საღამოს მორიგე თამთა.
„და ვინ გითხრათ, რომ გამოჯანმრთელება მინდა“-ვუპასუხე.
„არა, თქვენ ისეთი ახალგაზრდა და ლამაზი ხართ. თქვენ მთელი ცხოვრება წინ გაქვთ. ასე ნუ ამბობთ“- დაჟინებით მეუბნებოდა თამთა.
„კარგი რაა, გთხოვ ნუ მაძალებ! მთელი ცხოვრება წინ მაქვს? რა სასაცილოა....“
„ბატონო თენგიზ, არ იღებს საკვებს და რა ვქნათ აღარ ვიცით“-მომდევნო დღეს თამთამ უამბო მორიგეობის  შესახებ.
„გასაგებია, ეს მოსალოდნელიც იყო. ნაკერები ხომ დაუმუშავეთ? მედიკამენტები მიიღო?“-იკითხა ქირურგმა.
„დიახ ბ-ნო თენგიზ, შეხორცება ნორმალურად მიმდინარეობს, ანტიბიოტიკებსაც ვუკეთებთ, წესით ორ დღეში კარგად იგრძნობს უკვე თავს“-უპასუხა თამთამ.
„კეთილი, თუ რაიმე პრობლემა წარმოიქმნება დაუყონებლივ მაცნობეთ, რა დროც არ უნდა იყოს. ახლა შემოვლაზე მივდივარ და მეც გავესაუბრები“-შემოიცვა ქირურგმა თეთრი ხალათი და საქმიანად გავიდა თავისი კაბინეტიდან.
ამასობაში პოლიციას არჩილის მოძებნა არ გასჭირვებია. ის ჩვეულებრივ რეპეტიციაზე იმყოფებოდა. 
გამომძიებელი-„ბატონო არჩილ, თქვენ  ეჭვმიტანილი ხართ თქვენი მეუღლის თამარის მიმართ არაადამიანურ მოპყრობაში ანუ მის ცემასა და დაჭრაში.“
არჩილი- „მე? რა სასაცილოა... იცით მაინც ვინ ვარ? ან იცით საერთოდ რაში მდებთ ბრალს? მე მას ხელის გულზე ვატარებდი. მე პატივს ვცემ მანდილოსნებს. მე მათ ვაღმერთებ და ასე არასოდეს მოვექცევი. დიახ არასოდეს. მე ყველა ჩემს მუსიკალურ კომპოზიციას ქალს ვუძღვნი. მე მათში ვხედავ სამყაროს საწყისს. მე ხელოვანი ადამიანი ვარ და განსხვავებული აღქმა მაქვს ყველაფრის და განსაკუთრებით მდედრობითი სქესის მიმართ.“
გამომძიებელი-„კარგი არჩილ, ეს სენტიმენტები მე არ მაინტერესებს. ეგ მერე, აქედან რომ გახვალ, მიმართე ფსიქოლოგს და ის დააბოლე. მე ერთი ვიცი, რომ ხარ ეჭვმიტანილი და ახლა წინასწარი დაკავების იზოლატორში  გაგიშვებ.“
არჩილი-„რა? რა იზოლატორში? კი მაგრამ, მე კონცერტი მაქვს და ვერ გადავდებ, თან რა აბსურდში მადანაშაულებთ....აქეთ აგებთ პასუხს ჩემი უკანონო დაკავებისთვის! მე ის არც მიცემია და მით უმეტეს არც დამიჭრია.“
გამომძიებელი -„წაიყვანეთ!“
არჩილი-„რას სჩადით! პასუხს გაგებინებთ მე ამ უსამართლობაზე!“
გამომძიებელი-„სასამართლოზე შვხვდებით...“

საავადმყოფოდან გამოსვლის შემდეგ, ხანგრძლივი რეაბილიტაცია დამჭირდა. გარკვეული პერიოდით, ჩემს მშობლებთან წავედი. შემდეგ ისინი წამოვიდნენ თბილისში, რადგან მარტო ვერ ვრჩებოდი. მეშინოდა, ჰო ძალიან მეშინოდა, მიუხედავად იმისა, რომ არჩილს რამდენიმე წლით პატიმრობა შეუფარდეს. 
მეგობრების რჩევით ფსიქოლოგსაც მივმართე, თუმცა თავიდან უშედეგო აღმოჩნდა, რადგან მე არ ვიყავი საუბრისთვის მზად. იმ მომენტში რეალობისგან გაქცევა, დამალვა და ამ ყველაფრის დავიწყება უფრო მინდოდა, ვიდრე ამ საკითხზე საუბარი. პირველი ვიზიტის შემდეგ, გავაცნობიერე, რომ მე ფსიქოლოგი ვერ დამეხმარებოდა. დრო მჭირდებოდა. დროისთვის დრო უნდა მიმეცა.
ფსიქოლოგი- „თამარ, მოდით ცოტა გავისაუბროთ. მე კითხვებს დაგისვამთ და თქვენ შეძლებისდაგვარად მიპასუხეთ. კარგი?“
თამარი- „არა, ვერ დაგელაპარაკებით. არ მინდა და თან....
ფსიქოლოგი-თან რა?
თამარი-თან მეშინია. ჰო, ძალიან მეშინია. 
ფსიქოლოგი-„თამარ ჩვენი საუბარი კონფიდენციალურია. მე არ მაქვს უფლება, რომ სხვას მოვუყვე თქვენი ნაამბობი.“
თამარი-„არა, მეშინია. ის მაინც ყველაფერს გაიგებს და ისევ მცემს ამის გამო, ის ისევ დამსჯის....“
ფსიქოლოგი-„დაგსჯით? რას გულისხმობთ? ნუ გეშინიათ თამარ, თქვენ უსაფრთხოდ ხართ.“
თამარი- „არ ვიცი საიდან, მაგრამ ის მაინც გაიგებს, თუ რამეს გეტყვით და მეშინია. არ შემიძლია საუბარი! ის შიძლება ახლა გვისმენს! ის შეიძლება ახალა სადღაც აქაა! არ მინდა საუბარი. ბოდიშს გიხდით, ასე რომ მოხდა, მაგრამ ამ ეტაპზე ტყუილად მოვედი. არ შემიძლია საუბარი. მეშინია! იცით რას ნიშნავს სიტყვა მეშინია?“
ფსიქოლოგი- „თამარ დამშვიდდით. ის უკვე დაიჭირეს და ის თქვენ ზიანს ვეღარასოდეს მოგაყენებთ.“
თამარი-„არა თქვენ მას არ იცნობთ! ის მოვა და ისევ.... მეშინიააააა....
ფსიქოლოგი-„კეთილი, თამარ თუ არ გსურთ საუბარი, მე არ მაქვს უფლება დაგაძალოთ თუმცა, თუ მოგინდებათ მზად ვარ ნებისმიერ დროს მოგისმინოთ და მხარში დაგიდგეთ.“
თამარი-„მაპატიეთ, ახლა წავალ.“
რამდენიმე თვე მძიმე დეპრესიით ვიტანჯებოდი. საწოლიდან არ ვდგებოდი და ღამეც ვერ ვიძინებდი. იმასაც ვხვდებოდი, რომ ასე გეგრძელება არ შეიძლებოდა და ფსიქიატრს მივმართე მედიკამენტოზური მკურნალობის დასანიშნად. რა საკვირველია, მკურნალობამ შედეგი გამოიღო, სწავლაც დღე დღეზე იწყებოდა და მე სიცოცხლე ავირჩიე. მე საკანი დავტოვე და სუნთქვა დავიწყე, თუმცა, როგორც ახალი ფეხადგმული ბავშვი, ისე ვსწავლობდი ახლიდან სიარულს, მეგობრებთან ურთიერთობას და შიშის გარეშე ცხოვრებას.
ნათქვამია რაც არ გკლავს, გაძლიერებსო, ჰოდა მაშინ მივეცი ჩემ თავს პირობა, რომ გავხდებოდი იმდენად ძლიერი და წარმატებული ქალი, რომ ვერასოდეს ვეღარავინ შემაშინებდა. 
მთლიანად სწავლაში გადავეშვი. უნივერსიტეტის დამთავრების შემდეგ, წარმატებით გავიარე მაგისტრატურა და პარალელურად სტაჟირებას გავდიოდი საგარეო საქმეთა სამინისტროში, სადაც დავრჩი ბოლომდე და ნაბიჯ-ნაბიჯ ვიზრდებოდი კარიერულად. 
ახლა შენ ყველაფერი იცი და გეკითხები როგორ მოვიქცე. ეს აპარატზე მიერთებული უსუსრი არსება იმსახურებს რამეს? -ემოციებით გათანგულმა ვკითხე ფრანსუას.
„ოხ თამარ, დავმუნჯდი. არც კი ვიცი რა გიპასუხო. ასეთი მძიმე ისტორიის მოსმენას არ მოველოდი. არა ის შენგან არაფერს იმსახურებს. მაგრამ თუ ვერ გადარჩება, ვიცი, რომ თავს დაიდანაშაულებ და ეს განცდა არ მოგასვენებს. ამიტომ მე გავაკეთებ ამას მხოლოდ და მხოლოდ შენი სიმშვიდისთვის. მისი მკურნალობის პირველად ხარჯებს მე დავფარავ პირადად. ინფორმაციას ის ვერასოდეს გაიგებს ვინ და რატომ გადაარჩინა და როგორც კი ფეხზე დადგება, დეპორტს მიიღებს და პირველივე რეისით გაემგზავრება იქ, საიდანაც ჩამოვიდა და აღარასოდეს გადაგეღობება ცხოვრების გზაზე.
„არა ფრანსუა! შენ რა ვალდებული ხარ? ან რატომ? არა ეს წარმოუდგენელია....“.
„თამარ, მე შენ მიყვარხარ! ვიცი, ახლა ამის სათქმელად შესაფერისი დრო არ არის, მაგრამ ეს უკვე დიდი ხანია გრძელდება, უბრალოდ ვერ გეუბნებოდი. ლორას შემდეგ, მე არავინ მყვარებია და ვერც კი წარმომედგინა ეს გრძნობა ისევ თუ მეწვეოდა. ვერ დაიჯერებ, მაგრამ ფრანსუაზამ შემმატა ამის სათქმელად სითამამე. ის ოცნებობს, რომ დედობა გაუწიო. მოგვეცი უფლება მე და ფრანს, რომ გაგაბედნიეროთ და დაგეხმაროთ წარსულის დავიწყებაში.
„მე...მე არ ვიცი რა გიპასუხო. ეს იმდენად მოულოდნელია ახლა ჩემთვის....დღეს იმდენი რამე მოხდა, რომ გონება მაქვს არეული. მაპატიე ახლა არაფერზე ფიქრი არ შემიძლია.“
„არა, არც მიფიქრია, რომ ახლავე უნდა მოგეცა ჩემთვის პასუხი. ვფიქრობ საკითხი მოვაგვარეთ და ახლა დასვენება არ გაწყენდა. წამოდი, სახლში წაგიყვან და ხვალ შეგეხმიანები.
ურთულესი და დამქანცველი დღის შემდეგ, სახლში დაბრუნებული თამარი მოცელილი დავარდა საწოლზე და ისე ღრმად ჩაეძინა, თვალი რომ გაახილა, ვერ გაერკვა დღე იყო თუ ღამე. საათს დახედა, ღამის 11 საათი იყო და ძილი გააგრძელა. დილით ტელეფონზე მოსული შეტყობინების ხმამ შეაფხიზლა. ეს ფრანსუასგან იყო:
„ძვირფასო, ქალბატონო ელჩო დილა მშვიდობის! იმედი მაქვს დაისვენეთ და კარგად გამოიძინეთ. გაცნობებთ, რომ დღეს საღამოს მე და ფრანსუაზა გეპატიჟებით ეიფელის კოშკზე მდებარე რესტორან „Madame Brasserie”-ში სავახშმოდ.“
„დილა მშვიდობის ფრანსუა! როგორ შემიძლია გაგაწბილოთ და უარი გითხრათ ასეთ შესანიშნავ წინადადებაზე? რა თქმა უნდა, წამოვალ და თან დიდი სიამოვნებით“-ღიმილით აკრიფა ტექსტი თამარმა. 
„ძალიან კარგი, მაშინ შევხვდებით საღამოს 8 საათზე. პატივისცემით თქვენი თაყვანისმცემელი ფრანსუა.“
„საღამომდე რომეო“-გაეხუმრა თამარი.
ის დღე სამსახურში ნაკლებად დატვირთული აღმოჩნდა. თამარმა დროულად მოამთავრა საქმეები და სახლში წავიდა მოსამზადებლად. მან საღამოსთვის შავი ელეგანტური კაბა და შავი ქუსლიანი  ფეხსაცმელი შეარჩია. ნაზ კისერს დახვეწილი ყელსაბამი უმშვენებდა. გრძელი შავი თმა ტალღებივით ეფინა მხრებზე და რაც მთავარია, თვალები ბედნიერებისგან უბრწყინავდა.  
8 საათზე ფრანსუამ თავის გოგონასთან ერთად მოაკითხა თამარს. მის დანახვაზე მამა-შვილი გაირინდა.
„მამიკო ნახე რა ლამაზია თამარი“
„თამარ, ხმას ვერ ვიღებ. შენმა სილამაზემ დამატყვევა“-სრულიად გულწრფელად თქვა ფრანსუამ.
თამარმა მადლობა გადაუხადა მამა-შვილს კომპლიმენტებისთვის, ჩაჯდა მანაქანაში და დაიძრნენ ეიფელისკენ. 
ფრანს თვალები ეშმაკურად უციმციმებდა, გზაში ბევრს ტიტინებდა და თითქოს რაღაც საიდუმლოს გამხელა სურდა, თუმცა გმირულად ითმენდა.
რესტორანი შესანიშნავი, საუცხოო კერძებით და მაღალი დონის მომსახურეობით გამოირჩეოდა. ღამის განათებული პარიზი ხელის გულზე მოჩანდა. წითელი ღვინო კი ამ ყველაფერის დამაგვირგვინებელ შტრიხს სძენდა. მუსიკა ძალიან დაბალ ხმაზე ისმოდა. თუმცა მელოდიას მარტივად გაარჩევდით. ამ დროს გაისმა ჯო კოკერის სიმღერა „You Are So Beautiful to me”. ფრანსუამ თამარს თვალებში ჩახედა და ეს ფრაზა წაიღიღინა.  
„მაშ ასე, ვფიქრობ დადგა დრო, როდესაც სითამამე უნდა მოვიკრიბო და მეტად მნიშვნელოვანი განაცხადი გავაკეთო!“-თქვა ფრანსუამ.
„მიდი მამიკო თამამად! მე შენს გვერდით ვარ!“-იყვირა ფრანსუაზამ და ფეხების ქნევა დაიწყო მოუთმენლობით. 
„მაშ ასე, თამარ! ძვირფასო, არა უძვირფასესო თამარ! ჩემი შენდამი სიყვარული უსაზღვროა. ნება მომეცი მიყვარდე, ვიზრუნო შენზე და გაგაბედნიერო მთელი ცხოვრების მანძილზე!“
ფრანსუამ ჯიბიდან პატარა ყუთი ამოიღო გახსნა და თამარს შეხედა.
 „თანახმა ხარ გახდე ჩემი მეუღლე?“ 
„თამარ გახდები ჩემი დედა? მამას ძალიან უყვარხარ და მეც ასევე. გთხოვ უარს ნუ ეტყვით. ჩემი მამიკო საუკეთესო ადამიანია მთელ მსოფლიოში. ის ყველაზე ერთგული და კეთილია. აი ნახავ რა ბედნიერები ვიქნებით ერთად.“ 
მამა-შვილი დაძაბული შეჰყურებდა თამარის რეაქციას. 
„დიახ, მე თანახმა ვარ გავხდე ასეთი დიდსულოვანი მამაკაცის მეუღლე და ასეთი უსაყვარლესი გოგონას დედა.“-ამჯერად სიხარულით აცრემლებული თვალებით განაცხადა თანხმობა თამარმა და ნაზად გაუწოდა ფრანსუას ხელი ბეჭდის გასაკეთებლად.
„ვაშაააააა, ვიცოდი მამიკო. ხომ გეუბნებოდი!“-სიხარულით წამოხტა სკამიდან ფრანსუაზა. ფრანსუა კი წამოდგა და თამარს გადაეხვია.
„შენ მე უბედნიერეს კაცად მაქციე ამ საღამოს. მე კი გპირდები, რომ უბედნიერეს ქალად გაქცევ მთელი ცხოვრების მანძილზე! მიყვარხარ...“
„მეც მიყვარხარ ფრანსუა!“
„ჩვენ ავირჩიეთ სიცოცხლე! ხომ ასეა თამარ?“
„დიახ, მე ავირჩიე სიცოცხლე შენთან და ფრანთან ერთად ძვირფასო და ვიცი, რომ ამიერიდან კოშმარული სიზმრებიც თავს დამანებებს, რადგან შენ მეყოლები გვერდით და ბოლოს და ბოლოს ჩემ სულშიც სიმშვიდე დაისადგურებს.“

